Editorial
Abstenimi, si e drejta e strucit për të fshehur kokën në rërë

Po afron 3 korriku. 

Qytetarët shqiptarë thirren në kutitë e votimit për të përcaktuar parlamentin e ardhshëm, qeverisjen e ardhshme. Është një ditë e shënuar, ku çdo qytetar që ka mbushur moshën 18 vjeç me votën e tij do të shprehë vullnetin për ndryshim në të mirë të vetes, në të mirë të familjes së tij, në të mirë të qytetit a fshatit ku banon , në të mirë të vendit. 

Qytetarët e kanë të siguruar me ligj votën e lirë, por edhe abstenimin.     Mosshkuarja në kutinë e votimit në datën 3 korrik 2005, për mendimin tim është papërgje-gjshmëri. Shqipëria e traumatizuar nga trazincioni i përhershëm, nga varfëria ekstreme dhe pasurimi kolosal i paligjshëm i një pakice të lidhur me pushtetin dhe me krimin njëkohësisht, e ka luks të tepërt abstenimin. 

Flitet se nuk do të shkojmë në kutitë e votimit se askush nuk mendon për ne, se të gjthë luftojnë për karrige etj, etj. Në këto thënie ka edhe të vërteta, por forma më e mirë e organizimit të një shoqërie deri më sot rezulton pikërisht forma demokratike. 

Qytetari që nuk është i kënaqur me sotmen ka në dorë të zgjedhë të mirën më të madhe në rastin fatlumë dhe të keqen më të vogël në rastin më të keq. Qëndrimi larg kutive të votimit do të përkeqësojë edhe më tej jetën e çdo qytetari. Për fatet e tij do të vendosë qytetari me kapotë të murrme, i cili nuk mungon kurrë te kutia e votimit, madje shfaqet atje që pa gdhirë. Ky lloj votuesi është i organizuar, është i orientuar.Ai i shërben privilegjeve të dhëna me dorë të lirë nga partia. 

Nëse qytetari normal do ta lërë në dorën kapotave të murrme cilësinë e parlamentit të ardhshëm, cilësinë e qeverisjes së ardhshme, atëherë ai rrezikohet të jetë edhe për katër vjet të tjerë peshk i pashpresë, i rënë në rrjetën e kuqe të monopoleve. 

Refuzimi i kutisë së votimit  më 3 korrik është refuzim i ndryshimit që të ofrohet, është refuzim i shansit për të shpëtuar nga papunësia, nga krimi i organizuar, nga injoranca që pjell tigra në zyrat e shërbimit publik, është refuzim për një shkollim më dinjitoz të fëmijëve, refuzim për një shërbim shëndetsor më njerëzor, refuzim i një qeverisje normale që do ta afrojë Shqipërinë me Europën. Refuzimi i kutisë së votimit në datën 3 korrik i ngjet aktit fatalist të strucit në shkretëtirë, i cili siç dihet, për të shpëtuar nga rreziku që e kërcënon, fut kokën e vogël në rërë dhe kujton se ky gjest është shpëtimtar.



Yzedin Hima

Braçe: LSI-ja është kartel i krimit 
Lefter Maliqi kërkon të më vrasë
Deputeti aktual Erion Braçe dha javën që shkoi një konferencë për shtyp në Otllak. Me ç’duket shkak për organizimin e kësaj konference u bë një incident qesharak. Erion Braçes iu shpuan gomat e makinës teksa lëvizte në segmentin Otllak- Lapardha- Lumas.


“Lefter Maliqi më do të vdekur, -ka thënë shefi i “ZP-së” në konferencën  e shtypit. -Ai ka organizuar simpatizantët e tij dhe ka vendosur gozhdë nën rrotat e makinës sime për të më hedhur në humnerë gjatë rrugës nga Lumasi për në Pëllumbas”


Erion Braçe, kandidat i Partisë Socialiste për deputet në zonën  75 ka ekspozuar para gazetarëve takot e dërrasave ku qenë vendosur gozhdë të mëdha.


“Këto tako me gozhdë i ka vendosur Lefter Maliqi për të më vrarë, -tha Braçja. -Mund të ishin shkelur edhe makina të tjera, por fatmirësisht nuk ka ndodhur kështu. Pas vendit ku qenë vendosur takot  është një kthesë e rrezikshme dhe makinat me gomat e shpuara mund të përfundonin në humnerë. Vetëm mendja kriminale e Lefter Maliqit pjell të tilla gjëra, ka shtuar deputeti aktual Erion Braçe.


“Ilir Meta është shefi i kartelit të krimit në Shqipëri. Ai ka mbledhur rreth vetes të gjithë kriminelët e Skraparit dhe të gjithë Shqipërisë, ndërsa Lefter Maliqi, ka akuzuar më tej Braçe, -ka abuzuar rëndë me detyrën e tij si shef  i komisariatit të Beratit duke shpërndarë pasaporta në kundërshtim me ligjin, duke pajisur me pasaporta kriminelë të dënuar nga gjykata me 25 vjet burg. Të gjitha këto i ka bërë duke u marrë qytetarëve shuma të mëdha parash. Unë, -vazhdoi më tej Braçe,-po mbledh dëshmi nga qytetarë, të cilët janë rrjepur nga ish-shefi i  komisariatit të Beratit, Lefter Maliqi, aktualisht kandidat për deputet në zonën nr. 75 nga LSI-ja”


“Kozma Ziu, ish-prokuror i Beratit ka mbyllur një çështje të hapur kundër Maliqit- ka thënë në konferencën për shtyp Erion Braçe. -Personi i dënuar 25 vjet me pasaportën e Lefter Maliqit ka shkuar në Angli. Do t’i kërkoj  prokurorit të  përgjithshëm  hapjen e dosjes dhe verifikimin e saj” ka përfunduar lumin e  akuzave kryeredaktori i “Zërit të popullit”, Erion Braçe.

Koha për ndryshim nis në Tiranë
Partia Demokratike dhe aleatët e saj kanë çelur fushatën elektorale me një miting madhështor në sheshin “Skëndërbej” në Tiranë duke deklaruar se 6 javë, 42 ditë ose 1008 orë ndajnë vendin nga votimet.


Me këtë miting PD ka nisur numërimin e ditëve  mbrapsht. Mijëra e mijëra qytetarë kanë ardhur në shesh ku janë njohur me 100 kandidatët për deputetë të opozitës.


Kryetari i PD-së Sali Berisha gjatë fjalës së tij tha se më 3 korrik shqiptarët do të zëvendësojnë sistemin e korrupsionit me vlerat e demokracisë dhe shtetin ligjor. “Koha për ndryshim është sot verdikti plebeshitar i shqiptarëve që duan të ndahen nga sistemi i korrupsionit që varfëron, shpronëson, mjeron dhe i dëbon ata masivisht nga Shqipëria. Më tej kreu demokrat përsëriti sërish premtimin për ulje taksash punësim, arsimim të shëndoshë të të rinjve duke e konsideruar fitoren e opozitës si një pasaportë drejt integrimit të vendit në Evropë.

Lajmëtari

Tregu i Goricës, Shqipëria në miniaturë

Të shtunave lagjja “Goricë” merr një pamje mjerimi. E gjithë rruga automobilistike në këmbët e saj, bregu i lumit “Osum” popullohen nga fshatarë që shesin perime, frutat e stinës, bulmet, raki, fidana perimesh dhe pemësh. Tregtimi bëhet ose drejt e në rrugën gjithë gropa të lagjes “Goricë”, ose në bordurat e rrugës , ose drejt e në kumin e bregut të majtë të Osumit. Fshatarët janë të imët dhe në përgjithësi të nxirë nga dielli i pranverës. Më tepër se të nxirë duken si të djegur nga puna që fillon kur lind  dhe përfundon kur perëndon dielli. Pinë cigare dhe janë të veshur pothuajse njëlloj me rroba të gabit apo të blera lirë në tezga. Pranë tyre tregtojnë banorët e qytetit lloj-lloj çikërrimash, që nga materaialet e ndërtimit, veglat bujqësore, veshjet, stolitë, paisje të ndryshme, litarë, enë kuzhine etj. Në rrethin e tretë janë arixhinjtë të cilët bëjnë një tregti pakufi: veshje firmato të përdorura, këpucë të prodhuara në fabrikat më të mira të Europës, kuptohet të përdorura, vegla pune, magnetofonë, radio etj. Të gjitha të përdorura, të gjitha firmato. Pluhuri, balta, mushkonjat, mizat e plotësojnë tablon, e cila i ka të gjith ngjyrat e mjerimit. Duket qartë se bujqësia shqiptare është në kushte të mizerjes. Prodhimet artizanale “Made in Albania” në shekullin e 21 mungojnë plotësisht, kur dihet se pikërisht në këtë qytet para 3 shekujsh tregtoheshin mjaft prodhime të tilla, me një cilësi të lartë. Prodhimet industriale të nevojshme për fshatin dhe qytetin janë të gjitha turke, maqedonase, greke etj. Siç shihet prodhimi industrial vendas nuk egziston. Kur shikon këtë treg trishtohesh. Pamja është larg shumë larg dinjitetit të tregut të fillim shekullit të 19. Hidhini një sy pikturës së Edëard Lear-it me pamje nga Berati. Në të dallon shqiptarë të veshur me rroba kombëtare, të prodhuara në vend, ndonëse Shqipëria ishte pjesë e Perandorisë turke, ndërsa tani, pas 100 vjetësh beratasi vesh rroba sintetike turke. Piktura e anglezit që vizitoi Beratin pasqyron një ditë pazari, por shumë më dinjitoz ai pazar i para 100 vjetëve se sa pazari i Goricës i shekullit XXl.


  Gorica është penalizuar nga pushteti këta 8 vite. Ndonëse janë bërë parqe e lulishte në lagjet e krijuara nga banorët e ardhur në kohën e socializmit apo edhe në lagjet e krijuara këto vite, në Goricë nuk është bërë asnjë investim. Rruga kryesore e lagjes është gjithë gropa dhe ujë. Po ashtu janë edhe rrugicat nëpër lagje. Po pse ndodh kështu?


Nuk ka justifikim tjetër përveç hakmarrjes së verbër të pushtetit për lagjen që gjithmonë ka votuar kundër tij.


Mendoj se për të njohur Shqipërinë e vitit 2005 nuk ka pse të shkosh larg. Ditën e shtunë shko në pazarin e Goricës dhe do të takosh edhe “sukseset” në bujqësi, edhe “sukseset” në zejtari, edhe “sukseset” në industri. Do të prekësh ekonominë e tregut që po ndërtohet sot në Shqipëri.

Yzedin Hima 

Ngjarje tragjike në Zvërnec mbyten dy fëmijë nga Perondia

Dallgët përpijnë nxënësit Albertino Kapedani dhe Bernard Kallmi

Ka përfunduar në mënyrë tragjike ekskursioni në bregdetin e Vlorës për nxënësit e shkollës  9-vjeçare Perondi ditën e shtunë në 21 maj 2005. Dy nxënës të kësaj shkolle Albertino Kapedani dhe Bernard Kallmi kanë humbur jetën të përpirë nga dallgët e detit.


Autobuzi me targa të Kuçovës ka mbërritur në qytetin e Vlorës rreth orës 9.30. Nxënësit kanë vizituar qytetin dhe më pas kanë hipur sërish në autobuz dhe janë drejtuar për në gjirin e Zvërnecit. Sapo autobuzi ka qëndruar në Zvërnec, fëmijët janë turrur drejt detit dhe janë ulur për të ngrënë drekë. Pas pak dy nga fëmijët, siç e tregojnë  shokët e tyre, janë shkëputur nga klasa dhe janë drejtuar  bregut të detit. Albertino Kapedani ka hipur në një shkëmb mbi det dhe i ka shkarë këmba duke rënë në det. Në këtë rast tragjik shoku i tij Bernardi mundohet të ndihmojë shokun por... bie edhe vetë. Dallgët e mëdha përpijnë dy vogëlushët. Mësuesit  janë hedhur menjëherë në det për të shpëtuar vogëlushët, por nuk kanë  mundur. Nga deti nxorrën Albertinin, ndërsa trupin e Bernardit e përpiu deti. Albertini kishte ndërruar jetë për shkak të ujit të pirë. Më pas erdhën polumbarët e drejtorisë së policisë së Vlorës, të cilët kërkuan trupin e vogëlushit, por deri vonë ditën e shtunë nuk mundën ta gjenin.

Lajmëtari

Koncert i orkestrës simfonike në Berat

Në kuadrin e festimit të Ditës Botërore të Muzikës, qendra kulturore Berat organizoi veprimtarinë artistike “Koncert instru-mental simfonik” me dirigjent Fatbardh  Dervishi, udhëheqës artistik Florenc Qafa, solist në violinë Alfred Dhamo.


Në këtë koncert u ekzekutuan vepra të zgjedhura të kompozitorëve  më të mëdhenj të Botës  në kohëra, si: Moxart, Verdi, Shuman, Shubert,  Gluk ,duke  përfunduar pastaj me atë të  dinastisë Shtraus. Ky koncert instrumental u çel me “Marshin e kalorësit” të kompozitorit të shquar Johan Shtraus (i biri).


I gjithë koncerti u karakterizua nga një nivel i lartë artistik interpretimi dhe ekzekutimi që u shpreh  në miratimin në trokitjet e vazhdueshme nga spektatorët e shumtë që ndoqën këtë veprimtari.


Në mënyrë të veçantë spikati interpretimi artistik në violinë i solistit Alfred Dhamo. Loja virtuale të tre valleve të kompozitorit tonë të shquar A. Peçi, vepra të cilat kanë hyrë me dinjitet në fondin e muzikës klasike botërore.


Në fund të koncertit spektatorët shprehën konsideratat e tyre pozitive për këtë veprimtari, e cila do të shoqërohet edhe me veprimtari të tjera në të ardhmen.


Në fund të koncertit, në shenjë mirënjohje artistëve interpretues  iu dhuruan tufa me lule të freskëta.

Lajmëtari


Alfred Dhamo

U lind më 1959 në qytetin e Tiranës. Studion në Liceun Artistik nga 1969-1978 dhe në Institutin e Arteve 1979-1983. 


Drejton katedrën e muzikës në shkollën e muzikës në Lushnje, 1984-1991.


92-92, drejton teatrin e estradës Lushnje.


93-94, emigrant në Itali ku jep mësim si pedagog i jashtëm në konservatorin “Xhuzepe  Verdi”, Milano.


94, jep mësim në shkollën shqipe Tetovë, në violinë.


95-2004 drejtor muzike në QKF Lushnje.


Jep mësim si pedagog i jashtëm prej 20 vitesh në shkollën arstistike “Jakov Xoxa”  Fier dhe tani pranë shkollës artistike Berat.


Koncertet e tij fillojnë që në shkollën fillore dhe vazhdimisht i shoqëruar nga orkestrat simfonike të Liceut Artistik, Akademisë së Arteve, Formacionit të  Harqeve të Ibrahim Madhit të radiotelevizionit, etj.

Blendi Klosi : 50 mijë euro për Urën e Goricës

Blendi Klosi, javën që shkoi, bëri një vizitë blic në qytetin e Beratit. Ai ishte i ftuar në një spektakël rinor për nder të fituesve të konkurseve dhe olimpiadave të shkollave të mesme, konkretisht nga fituesit e shkollës së mesme të përgjithshme “Kristaq Capo”. Pas festës rinore Ministri i Kulturës Rinisë dhe Sporteve bëri një vizitë nëpër qytet për t’u njohur me gjendjen e lagjeve muzeale dhe gjendjen e monumenteve të kulturës.  Ai u ndal në Urën e Goricës, ku po punohet për rregullimin  e syprinës së saj të shkatërruar me një fond prej 700 mijë lekësh të drejtorisë rajonale të Monumenteve të Kulturës.


Blendi Klosi premtoi se Ministria e Kulturës Rinisë dhe Sporteve do të çelë një fond prej  50 mijë dollarësh për kthimin në identitet të kësaj ure. Ky premtim, nëse do të realizohet, do të shpëtojë këtë monument kulture të klasit të parë nga shkatërrimi.

Lajmëtari

Dy adashët

Në vagonin e klasit të parë, në një mjedis goxha të këndshëm, dy udhëtarë bisedonin për 700 palë qejfe me njëri-tjetrin dhe, ç’është e drejta, dukej që u kishte ngjitur muhabeti. 


Kur Mahmut Maksuti iu afrua stacionit ku duhej të zbriste, i foli bashkudhëtarit:


-Folëm gjatë, u kënaqëm, por s’të pyeta: prej nga je e si të quajnë?


-Nga Otojaka, më quajnë Maaaahmut Maaaaahmuti.


-Ngadalë, or mik, Mahmut më quajnë edhe mua, por s’e kam kaq të gjatë sa ti, ty të mbeti goja hapur, “Maaaah”


Ky dialog më kujtoi Mahmutët e parlamentit tonë. Që ka kësi soj, ma do mendja, ka kudo, por jo kaq të gjatë e gojëshqyer si ky yni... Mahmut. Që kryeparlamentari ynë zoti Servet, bën kësi pelivanllëqesh, e dinë të gjithë, po se i bën kaq bajate e të shëmtuara, kjo ta prish mendjen. Kur merr urdhër nga dikush, ai ta dredh në mes të ditës, për të mos përdorur fjalën “gënjen” se s’gënjen “profesori” “flokëbardhi”, “krye-parlamentari” ynë. Ai s’gënjen, vetëm zbaton urdhëra, ndaj mos i bini në qafë “fukarasë”.


Vëllezër, mos i bini në qafë, mos i zini frymën, koka është e botës, vula ishte e tij. Dhe... shquhet  për sjellje korrekte, ç’i thotë Partia mëmë “Nano- Ruçi”, bën “Profesori i ndëruar”. Si dihet shkronja “S” është përdorur për të etiketuar servilin.


Mua s’më pëlqen që të ngatërroj inicialin me personin, sidomos me z. Servet që mezi e gjetëm vëllezër. Ka ardhur koha që të zgjedhim atë që duam, atë që na pëlqen,  na nderon, njeriun e ri të kohës së re.


Mjaft më me persona që ua kemi parë hairin për 8-vjet rresht.


Të mendojmë mirë, që të mos  pendohemi. Të mos na vidhen votat në mes të ditës në sallën e parlamentit.


Mjaft janë tallur e na kanë prozvalur.

Qerim Hysenbegasi

Falenderim

Jam një studente e universitetit “Eqerem Çabej” praktikante, që këtë vit diplomohem mësuese për lëndët histori-gjeografi.


Zhvillova praktikën në shkollën 9-vjeçare “22 Tetori” të qyteit të Beratit, e cila është shkolla më e mirë e këtij cikli në gjithë rrethin e Beratit.


Që në fillim, kontakti me drejtuesit e saj, zotërinjtë Irakli Strori e Ruhdi Orizaj, më krijuan një atmosferë të përzemërt e mbi të gjitha më dhanë besimin e nevojshëm se unë do të mundja të përballoja nivelin e asaj shkolle. Ju faleminderit atyre për ndihmën që më dhanë për të hedhur hapat e parë në rrugën e mësuesisë.


Në shkollën “22 Tetori” gjeta një grup mësuesish me përvojë, të cilët zbatonin forma e metoda pune jo vetëm bashkëkohore, por sidomos të efektshme në varësi të nivelit të nxënësve që shquheshin për përgatitje shumë të lartë. Mësueset  Shpresa Qafa dhe Loreta Bejo zhvillonin orë mësimi, ku variantet e ndryshme të strategjive të të mësuarit si A-94, të  të mësuarit me objektiva, puna në grup, të  tjera metoda si këto, i bënin nxënësit  aktivë dhe mbi të gjitha e kthenin klasën në një mjedis ku ziente debati mësimor. Përgatitja e tyre, metodike e shkencore, që nga ditari, planet mësimore, më bënë mua të përfitoj një përvojë të pasur për punën time në të ardhmen.


Duke falenderuar edhe drejtorinë arsimore të Beratit, sidomos kryeinspektoren Nexhmie Xhezo, që më dhanë shansin të ushtrohem në atë shkollë, ndjehem e plotë për të gjetur forca te vetja për të qenë edhe unë një mësuese e denjë në të ardhmen. 

Edhe një herë falënderoj mësuesit dhe nxënësit e shkollës “22 Tetori”




Nina Mbrakulla

Me OSBE-në për dore

Në një kohë kur BE i hap driten jeshile Rumanisë dhe Bullgarisë për t’i pranuar në Evropën e Bashkuar, në Tiranën tonë OSBE dhe ODHIR bëjnë pelegrinazhin e radhës. Shqipëria ka mbetur akoma në kohën e OSBE-së. OSBE na është bërë më tepër se sa e shtëpisë. E ndërsa shteteve të sipërpërmendura u thuhet se viti 2007 do jetë viti i shumëpritur, neve përsëri na “hiqet veshi”, na “hiqet viza”. Në fakt, në fakt, shqiptarët asnjëherë s’kanë qenë të gatshëm, s’kanë qenë të pjekur për vizë evropiane si rumunët apo bullgarët. Dikur, para viteve 2000, në mënyrë proverbiale thuhej se reformat demokratike në Poloni kanë kërkuar 10 vjet, në Hungari 10 muaj, në RDGJ 10 ditë. Rumania dhe Bullgaria ishin shumë larg. Për këto shtete as që diskutohej akoma. E për Shqipërinë, kuptohet, as që i shkonte njeriu nëpër mend. 


Sot, komshinjtë tanë përiferikë, kanë ecur shpejt. Madje shumë shpejt, shumë fort. Pavarësisht se kemi qenë në stade të ndryshme zhvillimi, rumunët dhe bullgarët jane vetem 2 vjet larg Evropës. Ndërsa ne jemi aty ku kemi qenë, “me OSBE-në për dore”. Eshtë e tepërt të thuhet se ç’perbën OSBE dhe ODHIR. Megjithatë ia vlen ta cekim faktin se OSBE as më shumë e as më pak merret me hetimin, paralajmërimin, administrimin e krizave në vende të ndryshme. Me gjithë mend jemi në një vend të tillë? E meritojmë klasifikimin e bërë së fundi nga BE si “geto e mundshme e varfërisë dhe e pastabilitetit në Ballkanin Perëndimor?” Thënie kjo e lidhur me zgjedhjet e verës 2005. Nuk besoj të ketë në botë ndonjë vend që edhe pas 15 vitesh,  me asistencë ndërkombëtare, nuk di të bëjë zgjedhje. Madje nuk është aq i aftë sa të caktojë dhe datat se kur mund të mbahen zgjedhjet. “700 vëzhgues janë të nevojshëm për Shqipërinë”, thotë dhe pastaj zë e qesh Dimitri Rupel, në përgjigjen e dhënë një gazetari. Qeshja e tij është mjaf domethënëse. Ndërkombëtarët i “ka pjellë belaja” me fenomenin shqiptar. Shqipërisë i ka dalë nami në majë të “Strasburgut”. Për zgjedhjet shqiptare ka filluar të flasë dhe NATO, ku dihet që s’ka të bëjë fare me këtë punë. E pra, duhet ta dimë se asnje famë, asnjë nam nuk zhduket krejtësisht po qe se atë e përmendin shumë njerëz, subjekte, institucione. Dijet apo recetat e të huajve kanë rëndësinë e tyre, por, në fund të fundit, ato kanë qenë pasojë e gabimeve tona. Pasojë e gabimeve të politikes sonë. Për fatin tonë të keq në Shqipëri nuk bëhet, nuk prodhohet politikë. Në Shqipëri vetëm konsumohet politikë me recepturë ndërkombëtarë. Njëlloj siç konsumohen mallra e shërbime të përdorimit të përditshëm. Dihet nga të gjithë se ka receta për të bërë omleta, por nuk ka recetë të na tregojë se si mund të bëhet një politikë integruese më e mirë. Se si mund të bëhen një palë zgjedhje të pakontestueshme. Receta evropiane: pluralizëm politik dhe ekonomi tregu duket se nuk funksionoi si duhet për vendet e varfra dhe të prapambetura si Shqipëria. Ne kemi të drejtë të pohojmë se pas 15 vitesh demokracia prodhoi në Shqipëri tiraninë e klasave, shtresave të “ulta” me një qeverisje që i mungoi arsyeja, e mira e përbashkët madje shkoi deri aty sa të ishte një formë e rrezikshme qeverisjeje. Demokracia në Shqipëri errësoi ushtrimin e pushtetit të vërtetë. Jashtë syrit të shqiptarëve proceset demokratike i shërbyen fshehjes dhe justifikimit të pushteteve të fshehta. Demokracia te ne rrezikoi rendin. 1997 ishte njolla e turpit për shqiptarët. U vranë, u plagosën. Vazhdojnë të vriten, të plagosen, të vetvriten dhe shifra e tyre ndofta mund të jetë sa ajo e humbjeve në Luftën e dytë Botërore. E paraqitëm veten tonë në sytë e botës si anarkistë, të paparashikueshëm, të paqëndrueshëm, të papërgjegjshëm. E treguam veten tonë si komunitet që s’di të funksionojë. Evropa është qytetërim dhe qytetërime quhen komunitetet që dinë të funksionojnë. Demokracia në Shqipëri rrezikoi drejtësinë. Vetëm në Shqipëri ndodh që individi i ka mundësitë dhe aftësitë që të ushtrojë dhe të mbrojë vet të drejtat dhe interesat e tij. Eshtë drithëruese dhe ndihesh keq kur dëgjon për forcën e kanunit akoma. Ne ose të paktën një pjesë e jona kërkon të rehabilitojë kanunin. Kërkon të përmirësojë apo të modernizojë kanunin. Kanuni te ne ka qenë i ulur këmbëkryq mu në mes të parlamentit. Vetëm tek ne ndodh që nënkryetari i gjykatës së apelit i thotë ministrit të drejtësisë se “je në gjak me mua po më shkarkove”. Pavarësisht se ke apo jo të drejtë, sado i dobët të jetë shteti, t’i rreferohesh kanunit do të thotë kthim prapa. Kthim në thellësitë e shekujve. Nuk do të jetë çudi fare që monitorët ndërkombëtarë, përvec të tjerave, të na kërkojnë “larjen e hesapeve me kanunin”, fakt të cilin politika te ne e ka marë lehtë-lehtë si pa rëndësi. Vendimmarrësit evropianë nuk duan t’ia dinë aspak se sa e si flet Berisha apo Nano në parlament. Se sa bukur i organizojnë kuvendet apo kongreset partitë politike në Shqipëri. Ata shikojnë si funksionon komuniteti, si funksionon shteti. Eshtë ky i fundit ligjor apo kanunor. Gjithmonë je i padobishëm në qoftë se nuk i kupton dhe nuk i pranon ato që thotë tjetri. Tjetri është ai që qëndron përballë teje. Kur bisedon me të duhet të mendosh mirë. Tjetri janë negociatorët e huaj. Ata nuk janë vetëm përballë politikanëve tanë. Ata janë edhe brenda tyre. Ata e dinë saktësisht në Shqipëri se ç’ndodh vërtetë. E dinë tashmë se kush është Nano, kush është Berisha, çfarë përbën LSI, e ç’kërkon “mbreti Leka”. Duket se më në fund po arrihet diçka. Skena politike dhe qeveria e ardhshme mund të jenë dhe të bëhen shumë interesante. Tani nuk ka më dy pole të politikës. Ata tashmë janë katër. Dalngadalë po merr fund miti i dy të medhenjve. Shqetësim ky për shumë vite i ndërkombëtarëve. Bindja e tyre deri në ide fikse, sekretet prapa kuintave të politikës dhe kurioziteti i madh për fenomenin shqiptar i dhanë vendit tonë pamjen e një “parcele eksperimentale”. Këshilla pa fund. Këshilla për gjithçka. Këshilla në vetvete është e mirë, të ndihmon për atë që e dëgjon, por nganjëherë nuk del atje ku duhet. Këshilla mund të jetë edhe e keqe. Dhe këshilla e keqe del shumë e keqe për atë që e dha. Nuk e dimë sa kode zgjedhore janë bërë me ndihmën e OSBE-së? Cilët kanë qenë të mirë dhe cilët jo të tillë. Kanë qenë ata të mëparshmit apo ky i fundit? E ka fajin kodi zgjedhor apo sistemi zgjedhor? Shqipëria është republikë parlamentare. E ndërsa zgjedhjet e te tjera gjera   i bëjmë sikur të ishim anglo-saksonë. Harrojmë apo nuk dimë se çdo sistem politik ka formën e tij të shtetit. Gjithsesi zgjedhjet nuk kanë qenë të vetme që s’kanë funksionuar. Nuk ka diçka por gjithçka që s’funksionon. Akoma partitë nuk po dinë si ti prezantojnë elektoratit, i cili s’është as amerikan, as i para 15 viteve. Paraqitja e madhërishme e PS, LSI, PD me dekore, reklama, muzikë, flamuj në kongres, apo kuvend, është e domosdoshme deri diku e justifikuar, për të bërë efekt dhe kur kundërshtari politik kërkon të imponohet. Por madhështia nuk është gjithcka. Nuk është mënyra e vetme dhe e sigurt për t’i fituar zgjedhjet. Vitrina jo gjithmonë tregon se çfarë ka brenda magazina. Në vitrina nganjëherë reklamohen gjëra demode, që i ka kaluar koha. “Të mbrojmë të ardhmen” duke servirur 1997. Vërtet 1997 nuk përbën thjesht arshivë, por ajo kurrsesi  s’mund të jetë alternative. Nuk mund të mbrosh të ardhmen me ngjarje të tilla që vet s’kanë të ardhme. Shqiptarët nuk mund të lahen dy herë në ujërat e të njëjtit lumë. “Lëvizja për ndryshim” është mjaft esenciale. Ndryshimi i vërtetë është lëvizje por lëvizja mund të mos jetë ndryshim. Lëvizja mund të jetë dhe asgjë. Për  pasojë nuk ndodh as rotacioni. Jo çdo palë zgjedhje çon patjetër në rotacion. Dmth kalimin e pushtetit nga një forcë në një forcë tjetër politike. KOP-i është vërtet një lëvizje e duhur e PD. Ai e filloi punën si sinonim i mencurisë, maturisë, modestisë dhe i modernizmit politik. Por KOP-i nuk duhet t’i lejojë vetes të bëjë budallalliqe. Njerëzit e KOP-it nuk kanë pse merren me posterat e kandidatëve për deputetë, se ku duhet të vendosen dhe ku nuk duhet. Posterat e kujdo qofshin ato s’kanë të bëjnë me orientimin e politikave. KOP-i vazhdon përplasjen me institucionet financiare ndërkombëtare duke kërkuar të dalë më origjinale sa duhet. Heqja e TVSH-së dhe anullimi i privatizimit të ALBTELECOM-it të duket se lë shije jo të mirë, habi, jo besueshmëri për një forcë politike që kërkon të vijë në pushtet.Të polemizosh me ndër-kombëtarët do të thotë ta ndiesh veten të barabartë me ta. Por të diskutosh për gjëra të atilla kur s’ke këllqe t’i mbash e t’i bësh do të thotë shfaqje elektorale. LSI me Metën dhe metistët duket se do të jenë çelsi, komplementi i qeverisë së ardhshme. Kjo nuk do të thotë se ajo do të jetë çudia. Shumë-shumë atë mund ta klasifikosh si “Pollo e PS” i cili mund të shërbejë si aritmetikë politike në votbesimin e qeverisë së ardhshme. Pavarësisht nga emri i partisë dhe sllogani i fushatës pak kush mendon se Meta e të tijtë e kupton më mirë integrimin. Më mirë se PS, PD, Nano dhe Berisha. LSI s’mund të jetë një idealizëm politik. S’mund ta quash gjetje e duhur në vendin dhe kohën e duhur. Lidershipi i saj ka pas qenë provuar në qeverisjen socialiste për shumë vite. Të kesh qenë kryeministër, zv/kryeministër, ministër nuk ka nevojë  për komente. Më tepër se sa idealizëm LSI përbën  një egoizëm politik. Mirëpo dihet se egoizmi është pasion fatal dhe shkatërrues për politikanin që ka investuar në politikë vite të tëra. Ndoshta mund të jetë misioni i Metës dhe partisë së tij për të vendosur një ekuilibër të ri në politikën shqiptare në konkordancë me Strasburgun e Brukselin, me qëllimin e hershëm të tyre për copëzimin e PS, largimin e Berishës nga jeta politike, rotacionin politik normal. Anastas Pjetri

U nda nga jeta Zoi Kusta

Njeriu që la pas modelin etik të qytetarit fisnik

Në këto ditë maji, në datën 9, kur gjallëria e pranverës ka sjellë në zemrat e njerëzve më shumë përjetime e ndjesi pozitive, pushoi së rrahuri zemra e njërit prej  bashkëqytearëve të nderuar e të respektuar, Zoi Andrea Kustës.


Janë të rrallë e të paktë jo vetëm në Berat,  por deri në Tiranë, Sarandë e Shkodër, Korçë e Durrës, Vlorë e Fier, që të mos e kenë njohur ish-drejtorin e turizmit në Berat, që i dha aq emër e famë me cilësinë e shërbimit që u ofrohej klientëve  vendas dhe të huaj, në ish-pikën turistike të Kalasë, në Shtëpinë e Bardhë në lagjen Mangalem, në  turizmin në qendër apo në aneksin e tij në lagjen “10 Korriku”.


Zoi ishte nga ata drejtorë që e fillonte  punën çdo ditë në orën 05.00, kur ishte pranverë, verë dhe në vjeshtë, dhe në orën 06.00 kur ishte dimër dhe ikte gjithnjë pas orës 22.30-23.00, kur mendonte se çdo detyrim ndaj klientëve e kishte përmbushur më së miri. Nuk lejonte asnjë thërrmijë pluhuri, asnjë picetë të zhubrosur mbi tavolina, asnjë tavëll të mbushur me bishta cigaresh, asnjë mizë të fluturonte në bar-bufe e restorante, asnjë mushkonjë në dhomat e gjumit. Kamarierët dhe kamarieret, i donte si vetja, të sjellshëm e të përkushtuar, të gatshëm e të vëmendshëm për çdo shërbim që u duhej afruar plot finesë të gjithë klientëve. U qëndronte të gjithëve afër, por edhe u kërkonte deri në detaje, të përmbushnin në kohë e cilësisht detyrimet e tyre.  Nuk fshihej me fshesë e nuk lahej me leckë, por çdo ditë u kalohej dyll parketi që i bënte të gjitha sipërfaqet të llamburitnin. Pikërisht pse punonte kaq shumë dhe kaq mirë, i ofruan të zgjidhte edhe Tiranën apo Durrësin, por Zoi mbajti deri në fund, kur doli në pension, turizmin e Beratit, të cilit i pati dhënë gjithçka të mirë që kishte në shpirtin dhe zemrën e tij.


Zoi i përkiste atyre njerëzve që punonin me qetësi e thjeshtësi, pa kërkuar bujë e pa i bërë vetes reklama, kurdoherë njeri modest e pa mburrka. Kurdoherë ekzigjent dhe korrekt, njeri që punonte pa orar dhe i palodhur. Çdo veprim të vetes dhe të punonjësve i vlerësonte me arsye dhe maturi dhe duke qenë përherë njeri me botë të pasur e shpirt të gjerë. Përvoja e tij në drejtim të tregtisë dhe turizmit ishte e gjerë, e thellë, tepër e suksesshme që meriton të njihet, të respektohet pse jo edhe të zbatohet nga njësitë e shumta që ka aktualisht qyteti ynë dhe po ofrojnë shërbime për turistë vendas apo të huaj, të cilët çdo vit po e rritin fluksin e ardhjes në Berat.


Zoi u nda nga jeta relativisht shpejt, ku i duhej dhe mund t’i jepte jetës së qytetit. U lind në Paftal më 19.09.1929 në një familje me tradita atdhetare e humane. Për të përballuar jetesën e vet dhe të familjes që në moshën 13-14 vjeçare punonte si shitës ambulant (çertexhi) në Fier. Pikërisht atje zë fill dalja e tij partizan, në fillim në Çetën e Shpiragut e më pas në Brigadën  e 16-të. Duke qenë pjesëmarrës në luftë kishte përjetuar ngjarje të shumta, disa herë vdekja i  kishte qëndruar mbi kokë. Zoit i patën ngelur në kujtesë çaste të fillimit. Në një rast tek Ura e Mbreshtanit në Fier, së bashku me një shok, u gjend i rrethuar nga gjermanët. Shoku i Zoit plagoset, por Zoi manovroi me drejtësi, i shpëtoi rrethimit e tërhoqi me kujdes të plagosurit dhe, duke përfituar nga njohja e hollësishme e terrenit, përmes ferrash e kallamishtesh mundi ta çojë deri në  një shtëpi në fshatin Verri që ndodhej aty afër dhe i shpëtoi jetën. Në luftimet e mëvonshme u dallua përsëri për trimëri e guxim, zgjuarësi e shkathtësi. Për kontributin dhe meritat në Luftën Antifashiste Nacionalçlirimtare ai ka merituar dekoratat e akorduara nga Presidiumi i Kuvendit Popullor.


Pas Çlirimit në vitet 1944 deri në 1949, vazhdon të shërbejë në ushtri, nga këtu në një pjesë kohe në ish-degën ushtarake të Beratit. Duke i  mirëkuptuar  dhe mirëpritur reformat në ushtri, në vitin 1949, vendoset përsëri në Paftal dhe pikërisht zë fill puna e tij si shitës (tregtar). Duke qenë se dyqani i Velabishtit në ato vite kishte më shumë punë dhe ishte ndër dyqanet kryesore për gjithë luginën e  Velabishtit dhe Nahijes së Shpiragut e caktojnë të punojë në këtë dyqan. Edhe këtu Zoi punonte nga mëngjesi deri vonë në mbrëmje. Shumicën e kohëve flinte brenda në dyqan dhe bënte kujdes që të mos i mungonte asnjë artikull ose mall që i kërkohej. Të gjithë blerësit i priste e i përcillte me buzë duke qeshur, gjithnjë korrekt e serioz, kurdoherë në këmbë për t’i shërbyer. Në vitet kur Zoi punonte në këtë dyqan, shkonin atje për të blerë apo edhe për të zgjidhur halle qytetare të shumta të Beratit, thuajse nga të gjitha lagjet. Dyqani i Zoit në çdo orë të ditës ishte me plot blerës dhe të gjithëve  Zoi përpiqej t’u sillte nga pak kënaqësi, kur i përmushte kërkesat e tyre. Edhe në ato vite Zoin e njihte pothuajse i gjithë Berati me krahinat përreth. Në organizimin e ri që iu bë tregtisë së fshatit, duke mbajtur parasysh punën, por edhe mënyrën se si punonte Zoi, i ngarkuan detyrën e drejtorit të bashkimit të koop. të konsumit. Për 3 vjet radhazi Zoi nuk la fshat pa vajtur vetë dhe atje ku gjente mundësitë fillonte punë për çeljen e dyqaneve të rinj. Në këtë punë plot intensitet, për të bërë të mundur furnizimin e fshatarësisë me artikuj ushqimorë e industrialë Zoi spikati si drejtues i zoti, i përkushtuar, korrekt e ekzigjent para së gjithash ndaj vetes, por edhe ndaj të tjerëve, si njeri idealist dhe tepër human.


Kur u ndërtua turizmi “Tomori”, Zoi u përzgjodh të ishte drejtori i parë i tij dhe aty punoi më shumë se 20 vjet, deri kur doli në pension, duke i dhënë turizmit të Beratit emër për gjithë Shqipërinë, edhe jashtë kufijve, duke marrë me vete vetëm emrin e njeriut fisnik, të qytetarit të nderuar e të respektuar.

Jorgji Xhaxha

Turp për drejtorinë arsimore që pushon nga puna Demir Hatinë

E dëgjova nga një kronikë në TV “Onufri”, se, një mësues ishte pushuar nga puna se kishte qëlluar një nxënës me pëllëmbë. Që në ato çaste unë thashë se “nxënësi” do të ketë qenë ndonjë nga ata rrugaçët, që venë në shkollë për të kaluar kohën e që kjo kohë i ka bërë dhe trima. Kur mora vesh nga gazeta “Lajmëtari” se mësuesi i pushuar ishte Demir Hatia, thashë më se i sigurtë këtë radhë, se nxënësi ishte një nga ata tipat e vështirë, që dhe vetë Makarenkua i kishte futur në rrugë duke ia futur dhe me ndonjë dackë. Me këtë nuk dua të them se nxënësi i Bilçës ishte si nxënësit e kolonisë “Gorki”, por, as atë që të kemi shembull Makarenkon, por në fund të fundit,  dhe pse një mësues, si Demir Hatia, i bie me pëllëmbë një fëmije zevzek e të prapë, nuk bëhet vrimë në qiell. Pse flas kështu. Unë e kam pasur nxënës për tre vjet Demir Hatinë dhe them me bindje që, nxënës më të sjellshëm dhe më të urtë se sa ai nuk kishte shkolla! Ai qe i respektueshëm dhe i edukuar. Nuk e bënte kurrë dy fjalën e mësuesit. I hapte rrugë gjithnjë atyre fëmijëve, shokëve, që ngulnin këmbë në të tyren. Dhe kur doli oficer, por dhe kur ishte mësues në Berat dhe unë (mua më kishte dërguar Partia të punoja nga mësues në kombinat si hamall), Demiri gjithnjë më respektoi, nuk e ktheu kurrë kokën mënjanë kur më takonte, më thirri gjithnjë mësues (në fakt më thoshte “profesor”). Kur mësova se Demiri e kishte qëlluar me pëllëmbë dhe për këtë kishte kërkuar nga daja i nxënësit, që të shkonte e t’i kërkonte të falur familjes së nxënësit, thashë me vete: fisniku, fisnik mbetet!


Megjithëse, me siguri, që nxënësi e ka merituar atë pëllëmbë. Demiri nuk ia ka falur vetes, por ka dashur të bëjë atë që as një prind nuk e bën kurrë me fëmijën e tij. Çudia më e madhe më vjen kur mësoj se drejtoria arsimore këtë rast paska pritur që ta heqë qafe e të emërojë ndonjë  mik a mikeshë në Bilçë. Në mos qoftë mik a mikeshë, me siguri që do të jetë ndonjë që e zgjidh qesen mirë për të siguruar një vend në arsimin, që ka marrë tatëpjetën në këtë vend, ku vetëm propagandë bëhet. Më e udhës do të kishte qenë që drejtoria arsimore, sidomos në radhë të parë drejtori i shkollës, t’i dilte krah mësuesit, sidomos një mësuesi si Demir Hatia, që është aq i edukuar dhe i sjellshëm. Mësuesit, mund t’i tërhiqej vetëm një vërejtje dhe kjo jo në sy të nxënësit. Mund të largohej nga ajo shkollë e të emërohej  në një shkollë më të mirë. Jo se me atë që bëri (që qëlloi nxënësin me pëllëmbë, qe ndonjë shpikje a metodë e re pedagogjike, por për të mos krijuar probleme të tjera). Në asnjë mënyrë të mos pushohej! Sa për atë inskenim në zyrat e drejtorisë arsimore, as që dua të hyj në të. Çfarë është pretenduar, është një gënjeshtër me bisht! Është gënjeshtër, sepse e njoh mirë, se cili është Demiri. Por njoh dhe aq  mirë dhe metodat mafioze të këtij shteti mafiozësh. Që dhe, nëse nuk qenë të tillë, u bënë si shefat e tyre. Zotërinj, ktheni në punë Demir Hatinë dhe i kërkoni të falur ju atij për gabimin që keni bërë! Mësues si Demir Hatia i bëjnë nder jo një shkolle, por një qyteti të tërë. Mësues si Demir Hatia do shkolla jonë e jo mësues që të shikojnë nxënëset nga këmbët a nga gjoksi, qofshin këto dhe të klasës së tetë e të kërkojnë para, si kërkojnë shefat e arsimit për një vend pune. Të hiqen nga arsimi mësuesit pa arsim përkatës. Të hiqen vagabondët, të hiqen matrapazët dhe të korruptuarit që i shesin notat me para! Kthimi i Demir Hatisë në punë është kthimi i nderit dhe i dinjitetit të arsimit në vendin që i takon.

Bujar Orizaj, ish- mësues i ish-nxënësit Demir Hatia

Dukuri që vrasin syrin nëpër rrugët e qytetit
Dherat vërshojnë trotuaret

Aty ku ndahet ndihma ekonomike, ose aty ku punon Kontroli i Lartë i Shtetit, ose aty ku ka zyrat Policia Tatimore, ose aty ku drejton punët e rajonit nr. 3 bashkia e vogël , u bënë më se dy javë që një kamion shkarkoi  një ngarkesë dheu të kuq të marrë andej nga gurorja e Urës Vajgurore (me siguri e marrë ashtu qyl). Një topil tjetër dheu, po i kuq dhe ky, është hedhur ose shkarkuar disa ditë më vonë, kundrejt tij. Me demek i bëjnë karshillëk njëri-tjetrit. Këto masa dheu dhe pse të pakta në sasi, gjatë atyre dy-tri ditëve që ra ndonjë vesë shiu, apo kur dikush lante rrugën para biznesit të tij, e bllokojnë ujin dhe formojnë pellgje jo të vogla, që qëndrojnë me ditë të tëra pa u tharë. Puna është këtu: kush e porositi dhe përse u porosit që të hidhet dheu aty buzë atyre që duhet të ishin trotuare të shtruar në mos me pllaka, të paktën me asfalt beton? Mos vallë dheu që u hodh e ka “çapkënllëkun” brenda? Mos vallë ajo gjysmë makine që u hodh, mund të shkruhen se janë hedhur pesë, gjashtë makina, por e kanë vjedhur njerëzit, ose e ka marrë uji me vete (megjithëse nuk ka rënë aq shi i rrëmbyer sa të marrë me vete atë dheun e kuq), që mund të jetë shtruar dhe si çakull apo granil për mbushjen e gropave?! Mund të jetë porositur dhe nga ndonjë subjekt privat, por dhe atij duhet thënë që ta përdorë e të mos pengojë lëvizjen e njerëzve, por dhe të ujit në anë të rrugës. Çudi, ata që fshijnë rrugët, apo ata që i kontrollojnë, nuk i kanë parë ata dy topila me dhe, dhe nuk janë bërë merak se ç’duhen aty. Apo tani jemi në kohë fushate dhe paratë  na duhen, pavarësisht se nga dalin e si dalin. Pyetni një herë kush i solli dherat dhe përse nuk vihen në punë?! Apo pritet që të zhduket nami e nishani dhe pastaj të jepet berihaj se na vodhën 10 kamionë me çakull që e blemë sa frëngu pulën?!

Përse rrugët fshihen ditën?
Është e vërtetë që për rrugët shkruajmë shpesh për mirë e herë me vërejtje. Kjo është e drejta jonë si qytetarë, sepse paguajmë dhe taksa për pastrimin e qytetit, por dhe si media kemi të drejtë të shkruajmë kur një punë nuk bëhet si duhet dhe kur duhet. Këtë radhë nuk do të merremi se si pastrohet qyteti nga fshesaret dhe si hiqen mbeturinat e sa herë hiqen, por me një dukuri tjetër, që shpesh rrugët pastrohen në orët e para të ditës. Nuk e kemi fjalën për skuadrën e gatishmërisë, që duhet të jetë tërë ditën në punë, për të hequr ndonjë papastërti të çastit, të shkaktuar nga ndonjë kalim i ndonjë kafshe, por për pastrimin e mirëfilltë të rrugëve që shpesh kur fshijnë shamibardhat, ngrenë re tymi sikur të kenë kaluar dy-tri mijë kokë bagëti që heqin këmbët zvarrë- zvarrë. Gjithashtu dhe kazanët e mbeturinave hiqen vetëm kur të jenë mbushur aq sa nuk nxëjnë më. Kurrkush nuk ia ka për borxh komunales që pastrimin ta bëjë sikur ta ketë angari. Jo, zotërinj, nuk paguajmë që të thithim tym rruge që në mëngjes, as të ndiejmë erën e keqe të mbetjeve nëpër kazanët e pazbrasur e të palarë e të pastruar sipas rregullave që u takon sipas kontratës, apo dhe këtu në mos rrjedhtë pikon ndonjë gjë. Nuk thonë më kot: gur gur bëhet mur. Lek- lek bëhet milioni.

Mjedis sportiv apo treg?
Në lagjen 30-vjetori, aty pranë kishës katolike, dikur ka qenë një fushë futbolli ku stërviteshin ekipet e fëmijëve, por dhe të rinjtë e “Tomorit”. Ndërsa  sot nuk merret vesh se çfarë plani ka bashkia për këtë fushë. Do të bëhet fushë futbolli për t’u stërvitur, apo do të bëhet fushë për tregtim plaçkash, që të boshatiset sheshi para stadumit të qytetit, që këto ditë mbushi 20 vjet (në kulmin e moshës së rinisë), por që duket si një plak i sëmurë, i dalë në pension, se ata që e kanë pronë të tyre (në këtë rast bashkia), as që ia hedhin sytë këtij jetimi. Që parcela pranë kishës nuk ka sy për t’u bërë fushë futbolli, kjo duket. Duket se, përderisa njërën portë futbolli e kanë lënë jashtë brodurës prej betoni, do të thotë: ose ai që e ka bërë këtë gjë do të shpikë ndonjë lojë të re, me një portë, ose nuk ka haber nga futbolli fare. Aty pranë fushës janë shkarkuar disa makina me zhavorr. Mbase për të mbushur fushën, nuk është vendosur akoma se çdo të bëhet fushë apo treg. Ne u themi këtë gjë: Zotërinj, që keni bërë një investim fillestar aty te fusha e lumit, përse i bëni gjërat sëprapthi? Nuk thotë më kot “Mat shtatë herë e prit një herë”. Ju s’e keni vendosur akoma? Në se jo, përse aq kohë e gjatë? Nëse keni vendosur se çdo të bëhet, përse i vononi punimet? Çfarë prisni? Prisni të vjedhin zhavorrin e të thonë se u mbaruan fondet? Sa është fondi për këtë objekt? Ku është transparenca e premtuar? 


Me që ra fjala te transparenca, përse e keni hequr planin e investimeve nga sheshi i qytetit? Nuk po marrim vesh se ç’qe planifikuar për t’u bërë, çfarë është bërë e çfarë ka ngelur pa u bërë. Nejse, na ktheni përgjigje se ç’do të bëhet me fushën e lumit. Do të bëhet fushë “topi”, apo do të bëhet fushë tregu?

Hall me parkimet e makinave

Përçori i kryetarëve të bashkisë nuk po i lë dhe pronarët e veturave nuk po gjejnë vrimë ku të parkojnë nëpër rrugët e Tiranës. Ndërsa këtu te ne nuk gjen dot rrugë ku të kalosh në këmbë, se nuk të lejojnë makinat e parkuara nga të dy anët e rrugës. Majtas makina të ndaluara, djathtas po të tilla. Po këmbësori i varfër, po ata me biçikleta, po ata me motora, po vetë makinat, ku do të kalojnë?! Ajo e shkretë rrugë është dhe e ngushtë. E kemi fjalën për rrugën nga kryqëzimi i spitalit e deri te sheshi i agjensisë së qytetit, po kështu dhe për rrugën që të çon te stadiumi, ku makinat parkohen vend e pa vend. Parkimit të keq të makinave nuk i ka shpëtuar as shërbimi qytetar i autobusëve. Vendin e ndalimit të tyre (i cili detyrimisht duhet të jetë i vizuar me bojë të verdhë dhe nuk duhet të zihet as nga një makinë tjetër), shpesh e shikojmë të zënë dhe urbani i gjorë (në këtë rast shoferi), duhet të ndalojë ku të gjejë një vend bosh, të lënë nga trimat e qytetit që e duan makinën te prapanica, se u duket vetja sikur janë zënë e kanë lindur në makinë. Nuk kanë faj ata. Fajin e kanë ata që hanë e pinë me ta e nuk  kanë sy që t’ua skuqin mirë. Me që jemi te puna e makinave, duam t’i bëjmë një pyetje sektorit të autoinspektoriatit, në policinë e qytetit: Zotërinj, keni a s’keni fond për të bërë sinjalistikën horizontale të qytetit? Kanë kaluar shumë kohë (vite që nuk e kemi parë qytetin, rrugët e tij të vizuara). Kur i vizuat kohë përpara (që nuk mbahet mend se kur), me siguri që e bëtë vizimin me bojë dheu e jo me bojë çimentato, paçka se ju mund ta keni shkruar në letrat e dorëzuara në financën e shtetit sikur është bërë me bojën e duhur. Tani është koha. Nxirreni atë të shkretë fond dhe blini bojën e duhur aq të paktë deri në dimër ta kemi qytetin me vija, siç e kërkon rregullorja juaj, e cila edukon qytetarët, që të dinë të sillen kur shkojnë nëpër qytete evropiane. Mos harroni se sinjalistika horizontale pakson rreziqet nga aksidentet e mundshme. Të presim e të shpresojmë që kujtesa jonë do t’ua nxjerrë gjumin e dimrit që qe kaq i gjatë për sinjalistikën horizontale dhe për parkimet e gabuara.

Sa dhe si u shfrytëzua fondi i ambasadorit çek

Gjatë kohës kur bashkia drejtohej nga një socialist tjetër, para nja dy vjetësh, qyteti pësoi një përmbytje nga dalja e lumit, më shumë në lagjen Goricë, sepse aty ishin bërë zullumet më të mëdha. E para, ishin zënë grykat e kolektorëve nga dherat dhe prurjet e lumit. E  dyta, kishte ngelur si biban i keq një platformë betoni, që mendohej të bëhej një pistë, por që më shumë e shëmtonte lumin se sa do t’i vlente qytetarëve. Disa herë me radhë, si media e shkruar, si ajo elektronike, kishin lajmëruar një përmbytje të mundshme nga lumi për shkak të “masakrës” që ishte bërë me të. Shtrati i tij ishte ngushtuar dhe ngritur niveli për shkak të hedhjeve të ngurta, por që nuk ua vuri veshin njeri. Kur ndodhi e keqja, ish-drejtuesit e bashkisë i bënë bisht përgjegjësisë. Pale, nuk u tha dhe njeri gjë. Të përmbyturve, përpos romëve që u vendosën në katin e dytë të merkatos, nuk iu dha asgjë, madje tregtarëve iu tha në mënyrën më të poshtër e të papërgjegjshme: “Pse për ato pak lekë keni nevojë ju?” Megjithatë, kjo botë ka dhe njerëz të mirë. Kështu, ambasadori grek, gjatë një vizite që bëri ato ditë në qytetin tonë, ofroi një fond për të zhbllokuar kolektorët e për të hequr dherat e anës lumit të lagjes Goricë. Këtë punë e mori përsipër ai, apo ia ngarkuan ushtrisë. Kjo është punë për ata që merren me këto çështje të ndihmës së popullatës, që preken nga fatkeqësitë natyrore. Ma do mendja se ushtria, tani ( kur nuk kemi më frikë se na sulmon imperializmi dhe revizionizmi), për këto punë është. Ajo nuk merr para për punën që bën. Dhe do thënë se ushtarët bënë një punë të mirë, gjetën dhe hapën kolektorët, të cilët bënë të mundur tërheqjen e ujërave që kishin mbytur rrugën dhe thithnin ujërat që mblidheshin nga rrugicat e lagjes. Ato ditë, u hoqën dherat, vetëm sa dolën grykat e kolektorëve, u hoqën pak, fare pak dhera dhe ushtria u tërhoq. Tani, për çudi, dikush në bashki thotë se fondi që u përdor për heqjen e dherave, nuk mjafton! Këtë punë e bëri ushtria me krahët e djemve që nuk marrin rrogë punëtorësh, por bëjnë detyrën karshi atdheut. Pa përgjegjësi në këtë mes nuk është dhe opozita. Këshilltarët e saj në këshillin bashkiak duhej të kërkonin hesap deri në centezin e fundit për paratë që dha ambasadori çek. Dhe tani nuk është vonë. Në fakt, nuk është kurrë vonë, për të kërkuar të zbulohet e vërteta. Në bashki dihet shuma e dhënë nga ambasadori. Gjithashtu dihet se dhe hapja e kolektorëve u bë nga ushtria, pa e prekur fondin. Atëherë të kërkohen ku u harxhuan paratë e tjera? Ato para diku kanë përfunduar. O në ndonjë xhep, o në ndonjë punë tjetër që nuk ka patur fonde për të. Të jetë kjo është gjysma e së keqes, sepse do të kenë bërë nder e do të kenë rregulluar ndonjë mangësi tjetër. Frika është se mos kanë hyrë në ndonjë xhep, që nuk ka qenë mësuar të rrijë bosh. Po të duan këshilltarët e të dy krahëve mund të kërkojnë ndonjë seancë shpejguese se si e sa para u përdorën nga fondi i ambasadorit çek që e dha për lumin. Tani është koha e duhur. Më mirë vonë se kurrë!

Sheradin BERISHA

“Kufomat e shqiptarëve hidheshin nga qerret në det”
Dihet mirëfilli se pas kapitullimit të Italisë fashiste (shtator 1943) Shtabi Suprem i UNÇJ-së shtoi aktivitetin e vet ushtarak, në Kosovë dhe në viset tjera shqiptare dhe deri në nëntor 1944(por edhe më herët) në këto hapsira,u formuan njësite të shumta të “UNÇJ-së”,duke filluar nga çetat,aradhat,batalionet e deri në brigada.Këto formacione partizane edhe pse u formuan në trrollin shqiptar nuk u formuan për të mirën e shqiptarëve.

Në gjysmën e dytë të vitit 1944,derisa forcat aleate(amerikane-angleze-ruse...)përparonin në të gjitha frontet e luftës kundër ushtrisë hitleriane,Titoja do t´i shfrytëzojë këto rrethana,për luftimin e forcave të mbrojtjes kombëtare shqiptare 1 dhe ripushtimin e Kosovës...Për t´i realizuar më lehtë synimet e saj ,udhëheqja jugosllave,në fillim të janarit 1945 urdhëron mobilizimin e “brigadave të Kosmetit” për t´i dërguar në Frontin e ashtuquajtur të Sremit-në Serbi.Ndonëse qendra e rezistencës shqiptare në gjysmën e dytë të dhjetorit 1944-janar 1945 ishte përqëndruar në Drenicë,” Shtabi Operativ i Kosmetit”,urdhëroi Shaban Polluzhën që ta lëshonte Drenicën dhe të nisej në drejtim të Podujevës,për t´u bashkuar me Brigadën VII,e cila po marshonte për Sërbi.

Shtabi i Brigadës së Drenicës largimin nga Kosova do ta kushtëzojë me ndërprerjen e vrasjeve dhe të plaçkitjeve mbi popullsinë civile nga ana e ushtarisë jugosllave...mirëpo pas dështimit të nënshtrimit të Shaban Polluzhës më 25 janar nisin operacionet ushtarake në shkallë të gjerë për asgjësimin e Brigadës së tij.

Në këto operacione antishqiptare morën pjesë:Divizionet 24,26,44, 46,52...të Sërbisë,Divizionet 41 dhe 50 të Maqedonisë,grupi i brigadave të Malit të Zi(brigada e I e Bokës dhe brigada e VI) 2dhe repartet speciale të OZN-s të drejtuara nga Spasoje Gjakoviq.Në kohën kur forcat jugosllave zhvillonin operacionet më të përgjakshme në Drenicë..., më 8 shkurt 1945,komandanti suprem i UNÇJ-së J.B.Tito me urdhër të veçantë nr.31 vendosi administrimin ushtarak në Kosovë.Këtë vendim Titoja e mori më 7 shkurt 1945 në Beograd,në një takim me ushtarakët serb:Savo Dërleviqin,Gjuro Medenicën dhe Kërsto Filipoviqin. Me këtë urdhër ,i tërë pushteti në Kosovë do t´i kaloi një grupi të caktuar ushtarakësh serbo-malazez,të cilët do të ushtronin pushtetin politik,ekzekutiv dhe atë gjyqësor.

Gjatë ndryshimeve në strukturën komanduese në krye të pushtetit ushtarak përkatësisht të “Shtabit të Ri Operativ” u emrua ish-shefi i Armatës I-rë:kolonel Savo Dërleviq, duke e zavendësuar Fadil Hoxhën,i cili mbeti zavendës i tij. Shef i Shtabit u emrua nënkolonel Dushan Vukotiq(deri në atë kohë ishte zëvendëskomandant i Divizionit 46 jugosllav),shef i prapavijës u caktua Stevo Dobërkoviq(i dërguar nga shtabi qëndror i Sërbisë),ndërsa komisar politik u emrua nënkoloneli Gjuro Medenica. Më 10 shkurt 1944 kjo komandë bëri riorganizimin e tërësishëm të ushtrisë duke formuar Divizionin e artilerisë, të kalorësisë, të ndërlidhjes, grupin operativ të brigadave, Divizionin 46,52...etj.3

Kjo makineri ushtarake në Kosovë duke i marrë të gjitha masat gjoja për “spastrimin” e terenit nga “mbeturinat e fashizmit” dhe “kundërrevolucionarët” vrau e masakroi pamëshirë mijëra shqiptarë gjithëandej Kosovës...Në këtë fushatë të egër ushtarake më 21/22 shkurt 1945 u shua me gjak edhe kryengritja e Drenicës,pas vrasjes së tribunëve popullorë Shaban Polluzha e Mehmet Gradica në kullat e Dvoranëve në Tërstenik.
Masakra e Tivarit

Shtabi Operativ i “kosmetit” i urdhëruar nga SHS i UNÇJ-së me qëllim të shpërbërjes së bërthamës së qëndresës shqiptare në Kosovë,gjatë muajve mars-prill 1945 mobilizon me dhunë shqiptarët për t´i dërguar në frontin e dytë të ashtuquajtur të”Adriatikut”-në veriperëndim të Jugosllavisë. Skenaristët e Masakrës së Tivarit, për dërgimin e mobilizuesve shqiptarë në pjesët veriperëndimore të Jugosllavisë,kishin zgjedhur rrugën Prizren-Kukës-Shkodër-Tivar-Dubrovnik-Rijekë.Për këtë front mobilizuan shqiptarët nga Vushtrria,Besiana(ish-Podujeva), Prishtina, Kaçaniku, Ferizaji, Gjilani, Lipjani, Shtimja,Theranda, Burimi, Peja, Gjakova, Rahoveci,  Sharri, Prizreni... etj.4 

Sipas kujtimeve të pleqëve që përjetuan këtë mobilizim të dhunshëm..., të mobilizuarit shqiptarë,fillimisht janë tubuar nëpër qendrat e rretheve dhe ato komunale e pastaj,të organizuar në njësi ushtarake të komanduara nga oficerë shqiptar kanë udhëtuar në qendrën e përgjithshme mobilizuese (kazermën ushtarake)në Prizren. Pas sistemimit, shqiptarët e mobilizuar do të çarmatosen, me arsyetimin se armët do t’i marrin në Kroaci e Slloveni! Çarmatosja atyre ju ka dhënë një sinjal të keq dhe me të drejt ka lindur dyshimi në përgaditjen e ndonjë skenari shfarosës në prapaskenë.Kjo psikoz u thellua edhe më tepër,atëherë kur u çarmatosën edhe oficerët shqiptar dhe për përcjelljen e tyre u ngarkua Brigada XXVII e divizionit 46-të serb 5 e njohur për terrorizimin e popullit shqiptar gjatë muajve të kaluar. 

Deportimi i shqiptarëve të mobilizuar,nga kazermat e Prizrenit u bë në tri eshalone: 

1.Eshaloni i parë që përbëhej nga 3.700 veta,u nis më 24.03.1945 dhe pas 5-6 ditësh arriti në Tivar, ku iu dorëzua reparteve të Divizionit të IX-të jugosllav.Gjatë rrugëtimit, derisa u dorëzuan në vendin e caktuar,të mobilizuarit u keqtrajtuan në mënyrë shtazarake nga kriminelët serbo-malazezë. Të mobilizuarit shqiptar nga Tivari do të nisen për në Istri,ku fillimisht disa ditë do të ndalojnë për të pushuar në ujdhesën Çiovë afër Trogirit.Dhe ato ditë gjatë kalimit me një anije të vjetër,nga ujdhesa për në Trogirë,u mbytën rreth 65 veta,prej të cilëve 29 qenë vetëm nga Kaçaniku.

2.Eshaloni i dytë i përbërë nga 4.700 veta, u nis dy ditë më vonë (më 26 mars) nën përcjelljen e forcave të Brigadës XXVII dhe më 30 mars në Shkodër iu dorëzua Brigadës X malazeze 6. Gjatë marshimit katër ditor në rrugën Prizren-Zhur-Kukës-Puk-Shkodër ,përkundër lodhjeve e rraskapitjeve të mëdha nga rruga e gjatë,të mobilizuarit u maltretuan e u rrahën dhe në shumë vende shumë prej tyre u vranë...si,gjatë kohës së pushimit, gjatë kalimit të lumejve apo gjatë tentimit të ndonjërit prej tyre për ta shuar etjen, në burimet e ujit.

Pas këtyre peripetive nga Shkodra nën përcjelljen e malazezëve - në mesditën e 1 prillit 1945 arritën në Tivar. Atë ditë të kobshëm rrugëve të qytetit shihej një mobilizim i ushtarëve serbo-malazez,të cilët vështronin me përbuzje kolonën e gjatë të shqiptarëve. Kjo kolonë është ndaluar në qendër të qytetit (me urdhër) kinse për të pushuar dhe ndërkohë ndodhë një eksces në mes rojes dhe katër shqiptarëve, të cilët u penguan që të pinë ujë në një krua aty afër. Nga ky konflikt ushtarët e urdhëruar derdhin një breshëri plumbash në trupat e shqiptarëve, me ç’rast vriten disa prej tyre. Situata e tensionuar me qëllim (për ta filluar komplotin e përgaditur) e shtyri masën e shqiptarëve që të shtrihen për toke, ndërkohë që ajo hapsirë ishte vënë në shënjestër të pushkëve dhe mitralozëve që ishin vendosur në çdo qoshe të rrugëve, dritare dhe terracë të shtëpive e në shkëmbijtë e kodrave përreth 7.¨

Azem Hajdini njëri nga dëshmitarët e mbetur gjallë nga Masakra e Tivarit, kështu e përkujton ngjarjen e krijuar pas ekscesit: “Me të përfunduar të këtij akti mizor, meqë ne ishim në kolonë për 4, në gjatësi prej 5-6 km, e ku mundësia për një shfarosje masive ishte më e vogël, na kanë urdhëruar të ngritemi në këmbë dhe të qëndrojmë në vend me duar të lidhura mbi kokë. Pas pak na kanë urdhëruar të ecim drejt një ndërtese të madhe 3 katshe,i ashtuquajtur “Monopol i duhanit”, me një sipërfaqe prej afro 300m2 dhe me oborr të rrethuar. Ndërtesa ishte e rrethuar nga të 3 anët me kodra shkëmbore, kurse oborri ishte i rrethuar me mure të larta e me rrethoja të hekurt... Në të hyrë të oborrit - kujton A.Hajdini-ishin 10-15 ushtarë të cilët me shufra hekuri godisnin në kokë, gjoks apo në shpinë çdo njërin prej nesh... dhe nga këto goditje mbetën të shtrirë për vdekje rreth 100-150 veta. “Pas futjes së shqiptarëve brenda në ndërtesë (rreth 1000 veta)dhe brenda oborrit të rrethuar me mure(2.200-2.500veta) dhe një pjese tjetër të mbetur në rrugë para oborrit,rreth orës 14.00, ata do të sulmohen nga të katër anët. Shtihej me te gjitha llojet e armëve të zjarrit si:me pushkë automatike,mitralozë, mortaja dhe bomba dore, revole etj,kështuqë brenda një ore, gjithë masa e grumbulluar në ato hapsira nuk mbeti në këmbë. Me këtë rast oborri dhe sheshi u shndërrua në lumë gjaku që i ngjante një kataklizme të vërtetë,ndërsa ndërtesa u shndërrua në gërmadhë,me qindra kufoma shqiptarësh brenda saj. Kësaj masakre makabre arritën t’i shpëtojnë kryesisht ata që u gjendën në ndërtesë dhe ndonjëri, që kishte rënë në tokë para se të filloj sulmi 8.Kufomat e shqiptarëve të vrarë e të masakruar mizorisht gjatë tërë natës së ½ prillit u bartën me qerre dhe u hodhën në det për tu zhdukur nga vendi i krimit.¨

Sipas burimeve arkivore rezulton se në Tivar më 1 prill 1945 u vranë e u masakruan rreth 1700 shqiptarë,ndonëse nga kujtimet e dëshmitarëve që përjetuan këtë masakër del se ky numër mund të jetë shumë më i madh...9

Kjo ngjarje tragjike për popullin shqiptar, edhe pse ndodhi larg opinionit të atëhershëm, ishte e qartë se u përgadit nga kreu i udhëheqjes jugosllave edhe pse më vonë Aleksandër Rankoviçi me kompani, këtë ngjarje do të përpiqet ta cilësoj si incident të rëndë të shkaktuar me fajin e vet shqiptarëve!!10

Dërgimi i shqiptarëve për në Frontin e Adriatikut nuk do të ndalet edhe pas kësaj masakre makabre.

3.Eshaloni i tretë, me 2700 veta, nga Prizreni u nis më 27 mars 1945 nën përcjelljen e Brigadës XXVII.Gjatë rrugëtimit të gjatë e të mundimshëm, për mungesa të ushqimit e të higjienës dhjetra shqiptarë u sëmunë nga tifoja dhe për pasojë disa prej tyre vdiçën. Më 1 prill gjatë kalimit të lumit Buna,u përgadit një incident me ç’rast u vranë disa prej tyre. Ndërkaq në mbrëmjen e 2 prillit ky grup arriti në Tivar dhe iu dorëzua Divizionit të IX-të dalmatin.Nga Tivari me anije u transportuan në Dubrovnik,ku u vendosën në disa objekte me destinime të ndryshme,mirëpo një grup prej 800 vetash që ishin vendosur në një depo baroti,në një mëngjes u gjetën të ngulfatur nga një lloj helmi dhe shumica prej tyre gjetën vdekjen 11.Edhe gjatë muajit prill 1945 janë nisur tri eshalone per në këtë front. 

Eshaloni i parë-me 1.506 veta,nga Prizreni për në Tivar u nis më 19 prill,i shoqëruar nga repartet e batalionit të I-rë të Brigadës XXVI dhe Kompanisë së zbulimit të Divizionit të 46-t serb.2.Eshaloni i dytë-me 2.601 veta u nis më 20 prill nën mbikqyrjen e Brigadës XXV dhe të kompanisë së zbulimit të Divizionit 46 serb.3.Ndërkaq, më 24 prill u nis eshaloni i tretë-me 1.216 veta,i përcjellur nga Brigada XXVI12.Nga këto shifra rezulton se gjatë prillit,janë mobilizuar 5.323 shqiptarë,ndërsa pushteti serb,evidenton vetëm 4.300 veta.
Të gjitha këto eshalone u dorëzuan në repartet e Armatës së IV-të jugosllave dhe me anije u dërguan në shumë vija të frontit në Slloveni e Kroaci, prej nga qindra shqiptarë nuk do të kthyen kurrë në shtëpitë e tyre. 

Gjatë muajve mars-prill 1945, përmes rrugës Prizren-Kukës-Shkodër-Tivar (për në Frontin e Adriatikut) janë deportuar 16.423 shqiptarë nga Kosova, kurse rreth 4.600 të tjerë u dërguan nga viset shqiptare të Maqedonisë. Ndërkaq,në janar 1945 për në Frontin verior (të Sremit) janë mobilizuar rreth 18.500 shqiptarë në përbërje të Brigadave të”kosmetit” dhe 5000 të tjerë nga Maqedonia. Nga këto shifra rezulton se gjatë muajve janar-prill 1945,janë mobilizuar dhunshëm rreth 44.523 shqiptarë nga Kosova dhe viset tjera etnike, për frontet e ashtuquajtura të “Sremit” e të “Adriatikut”.

Kontratë bashkëpunimi midis qeverive të nxënësve

Më 16 maj 2005, në sallën e mbledhjeve të këshillit bashkiak, nën drejtimin e kryetarit të bashkisë, z. Fadil Nasufi, u organizua takimi i parë i bashkëpunëtorëve që do të mbështesin kontratën e lidhur midis qeverive të nxënësve të shkollave “Vexhi Buharaja”, “Babë Dudë Karbunara” dhe “Mangalem”.


Në këtë takim merrnin pjesë përfaqësues të institucioneve partnere që do të mbështesin realizimin e kësaj kontrate: nga bashkia, drejtoria arsimore rajonale, drejtoria rajonale e Mo-numenteve të Kulturës, muzeu etnografik, drejtoria e gjelbërimit, pleqësia e lagjes Mangalem, TV “Onufri”, gazeta “Lajmëtari”, shoqata “Antipatrea” dhe “Berati”, drejtoria e qendrës kulturore, mësues kordinatorë dhe përfaqësues të qeverive të nxënësve.


Në fjalën e vet kryetari Nasufi e vlerësoi këtë nismë dhe shprehu gatishmërinë e institucionit të bashkisë për ta mbështetur realizimin e kësaj kontrate.


Për qëllimin e lidhjes së kësaj kontrate dhe objektin e saj e mori fjalën drejtori i shkollës “Vexhi Buharaja”, z. Bedri Telegrafi.


“Ky bashkëpunim midis qeverive të shkollave, - tha midis të tjerave z. Bedri Telegrafi,- ka për objekt mirëmbajtjen dhe ruajtjen e vlerave muzeore, si dhe zbulimin dhe propagandimin e traditave kulturore të lagjes Mangalem. Bashkëpunimi iniciohet dhe zhvillohet nën kujdesin e koordinatorit në ambasadën amerikane, z. Shefqet Shyri. Qëllimi i kësaj kontrate është përfshirja e rinisë shkollore në veprimtari të përbashkëta me karakter edukues. Synimet konkrete të kësaj veprimtarie janë ndihmesa e nxënësve në krijimin e kushteve të një mjedisi të pastër e të kulturuar në këtë lagje përfaqësuese të qytetit tonë.”


Më pas të pranishmit u njohën me përmbajtjen e kësaj kontrate.


Në fjalën e tyre, z. Baftjar Kafexhiu, Ajet Nallbani, Ymer Kordha, Agron Polovina, Petraq Guxhomani, përfaqësues nga pleqësia e lagjes Mangalem, e vlerësuan si shumë të dobishme këtë nismë bashkë-punimi midis qeverive të nxënësve të shkollave dhe shprehën gatishmërinë për ta mbështetur atë brenda mundësive të tyre.


Në diskutimet e tyre ata kërkuan të dinin  edhe faturën financiare që do të lëvrojë ambasada amerikane që ka marrë përsipër këtë nismë, për të mundësuar realizimin me sukses të kësaj kontrate. Se ndryshe kjo kontratë do të ketë vetëm vlera në fushën e edukimit dhe pak në realizime të ndjeshme konkrete.


Në fund e morën fjalën edhe presidentët e qeverive të nxënësve Dorian Zyka nga shkolla “Vexhi Buharaja”, Klevi Myslimi nga shkolla “Babë Dudë Karbunara” dhe Anila Çuku nga shkolla “Mangalem”, të cilët shprehën besimin në realizimin e kësaj kontrate si dhe vlerësuan mbështetjen që i dhanë partnerët në këtë bashkëpunim.

Lajmëtari

Predha e ndryshkur

Fletë nga ditari im

Pas mbarimit të Luftës së dytë Botërore, në tokën tonë mbetën mjaft mbeturina të saj, si bomba, predha të dimensioneve të ndryshme, deri dhe fishekë, që gjymtuan e morën jetë njerëzish. Për to nuk u kujtua kush nga shteti i asaj kohe për t’i pastruar.

Ata ishin tre fëmijë nga fshati Malas Breg, fqinj me fshatin tonë, Përparimi, Zegjineja dhe Ylli. Ky fshat ishte më kodrinori në zonën tonë, lartësia e të cilit arrin deri në 80 metra mbi nivelin e detit. Fshati ynë gati njihej i tërë me këtë fshat, sepse na lidhnin dy gjëra kryesore. E para, sepse kullosnin bagëtitë bashkarisht, kurse e dyta, që ishte më kryesorja, të dy fshatrat tona mësonin në të njëjtën shkollë, në atë të Goriçan Çlirimit. Ne fëmijët e fshatit tonë shkonim në kullotat e Malasit Breg jo se nuk kishte te ne, por për të lozur lojëra të ndryshme midis fshatrave, si biçakthi, cingla e laraska, një lojë kjo me hedhje të shkopinjëve me goditje në ajër. Fëmijët e mësipërm ishin më të mëdhenj se ne në moshë dhe konkretisht: Përparimi me Zegjinenë ishin të datëlindjes 1951 dhe Ylli i datëlindjes 1955, një vit më i  madh se unë. Organizator  për këto lojëra që ktheheshin në shumë raste  në sherr midis njëri-tjetrit, ishte një kushëriri im, Rufani. Ai po të mos fitonte në lojë, ndizte zjarr dhe u thoshte se po humba do të fus fishekët në prush dhe do t’ju vras. Me të dëgjuar këto fjalë, jo vetëm ata të fshatit tjetër, por dhe ne nuk gjenim  vend për të futur kokën nga frika. Ata të fshatit tjetër kishin një zakon që zemëroheshin shpejt qoftë me ne, por dhe me njëri-tjetrin, madje, dhe të rriturit e përdornin shpesh këtë zakon. Vendi më i preferuar për të ruajtur bagëtitë ishte ai i Moçalit të Osmënit, një sipërfaqe tepër e madhe me disa hektarë. Vendi ishte i rrethuar me pyje të shkurtër dhe kullotë të bollshme për të gjitha llojet e kafshëve. Ky vend ishte me shkurre të llojeve të  ndryshme që nga lisi, gjineshtra, bezga, thana, etj. Dhe në qoftë se do të bënim një krahasim gjeometrik, ky vend kishte formën e një kupe, ku dielli lindte vonë dhe perëndonte shpejt. Kanë kaluar rreth 40 vjet dhe më kujtohet si tani që pëshpëritej se në këtë vend tepër sekret dhe larg rrugës nacionale, ishte menduar që të ndërtohej kombinati mekanik që nuk u bë realitet, pasi më vonë u ndërtua në Poliçan. Ndoshta kjo qe një thashethem, por siç thotë populli, ku ka zë nuk është pa gjë. Mbase do të ishte një realitet në të gjithë territorin e vendit, por kjo zonë  ishte e infektuar nga mbeturinat e luftës, si bomba, predha të dimensioneve të ndryshme deri dhe krehëra me fishekë të ndryshkur nga vitet e agjentët atmosferikë. Edhe pse  Lufta e dytë Botërore kishte kohë që kishte mbaruar, ato kishin marrë jetë njerëzish deri në gjymtime dhe, ç’ishte më e keqja, se për to nuk ishte kujtuar njeri nga shteti i asaj kohe për t’i pastruar. Edhe pse më parë kishin ndodhur vrasje dhe plagosje të shumë personave, përsëri këto municione të ndryshkura përdoreshin nga fëmijët si lodra pa ditur rrezikun e tyre. Ne kullosnim bagëtitë nga mëngjesi deri në orët e vona të mbrëmjes, merrnim bukë me vete, ndonjë shishe me dhallë e ndonjë qepë që na shijonte shumë, sepse, siç thuhet këtej nga ne, rruga ha dhe gurin. Merrnim bukë me vete për gjithë ditën, zakonisht të dielave, kur kishim pushim. Shpesh prindërit na porosisnin që të mos luanim me bombat e mbetura gjatë luftës që i gjeje kudo. Them se këtë porosi e merrnin  të gjithë fëmijët, se ngjarjet që kishin  ndodhur në disa persona, kishin qenë tragjike. Thonë se trupi ndien kur ka ndodhur ose do të ndodhë diçka e keqe. Një ditë ne qëndruam larg njëri-tjetrit, pothuajse në hesap të secilit dhe nuk u përziem me fëmijët e fshatit Malas Breg. Nën trungun  e një ulliri murrash të shtrembër, ne varnim çantat e bukës, sepse aty ishte terreni më i zhveshur nga shkurret, dhe që shërbente si vend pushimi. Natyrisht rreth e qark vendi kishte marrë pamje të bukur, sepse ishte mahnitës sidomos kur çelnin pemët. Që aty ne shikonim Qytetin Stalin (sot Kuçovën) dhe mbeteshin të habitur kur shihnim  tej në horizont një mjegull të lehtë dhe oxhaqet që nxirrnin tym, por që nuk e dinim se për çfarë shërbenin. Fëmijët e fshatit fqinjë që ruanin bagëtitë në një stan me ne, i organizonte Përparimi, por ne i thërrisnim Papi. Pse mbahej nga goja dhe, ai na përralliste tërë ditën dhe të vegjëlit e shikonin në kokërr të syrit. Ata ishin mundur në lojë ditë më parë dhe nuk u përzien me ne për dy ditë me radhë. Fëmijët e Malasit bënin ç’thoshte Papi. Bashkë me ta ishte dhe Ylli Ago që, mesa më kujtohet, ishte birësuar te një malasak i quajtur Medi Kamberi, të cilit nuk i kishte dhënë Zoti fëmijë. Ky Ylli ishte nga qyteti i Fierit. Ai dallonte nga ne të tjerët, sepse ishte i veshur mirë, dukej si çun mamaje, por që jetonte më mirë se ne dhe nga  ushqimi, sepse një fëmijë ishte në shtëpi. Kurse unë isha veti i tetë në shtëpi dhe hanim bukë me 400 gram për frymë në ato vite, sepse kishte prapambetje të madhe në bujqësi. Por Ylli nuk krahasohej kurrë me ne. Ai dhe një kokërr dardhë e ndante përgjysmë, ose bukën, kur vinte rasti, nuk dinte kurrë që ta hante vetëm  edhe pse në atë moshë taze të re.

 
Ata atë ditë ishin shumë larg nesh, pothuajse 800 deri në 1 km, sepse ashtu ishte terreni. Por Papit nuk i rrinin duart rehat, ai shkruante në tokë nga që ishte tepër arsimdashës, këndonte,  por pikë të dobët kishte për të na ngacmuar duke na trembur me ato fishekë që mua dhe natën më kujtoheshin  ngaqë i kisha frikë shumë. Një predhë  e madhe topi rreth 50 cm e gjatë që e kishte ngrënë ndryshku i viteve, i prish mendjen këtij djaloshit të gjatë, me flokë të drejtë dhe sy bojëqielli. Të gjithë ata që i kanë parë këto predha vite më parë, por dhe tani, ato kanë një shirit me ngjyrë të verdhë që siç tregojnë, përbërja e tij ishte flori. Siç duket Papin e josh kjo ngjyrë dhe fillon ta gërvishë me një thikë, që ne i thoshnim çepele, që secili nga ne pothuajse e mbante me vete, për të bërë ndonjë shkop, ose për të bërë borige vidhi. Një bubullimë e madhe tronditi gjithë vendin përreth dhe tym i paparë  mbuloi një pjesë  të madhe të territorit . Veshët na u shurdhuan dhe gjethe ulliri të verdha binin si mena në drejtime të ndryshme në tokë. Kush nuk ka provuar gjëra të tilla, mendon se erdhi fundi i botës. Ne kishim zënë veshët me dorë, por pa dobi se çdo gjë kishte kaluar. Përveç ne fëmijëve, të parat që e ndjenë frikën ishin dhitë, që ia mbathën me të katra duke përshkuar rreth 300 metra dhe atje u grumbulluan duke u bërë grusht. Pa kaluar as dhjetë minuta, gjithë banorët e Malasit lanë çdo punë dhe bënë andej nga erdhi zhurma. Ata i ruheshin një gjëje të tillë. 


Pasi nuk morëm vesh ç’ndodhi, morëm rrugë drejt e në shtëpi, kur mbi njëzet a tridhjetë burra dhe gra vraponin sa mundnin për nga kishte ardhur zhurma. Në darkë morëm vesh se Papi, Zegjineja dhe Ylli ishin plagosur shumë rëndë. Ishin kohë të vështira, sepse nuk kishte rrugë e mjete për të dalë në rrugën kryesore. Ndihma mjekësore këtyre fëmijëve, që jashtë vullnetit të tyre u plagosën, u erdhi me vonesë, megjithatë mjekët e nderuar si Maksut Dërrasa, Ymer Dishnica dhe më i riu Panajot Boga, i posaardhuri nga studimet në Francë, bënë të pamundur për t’i shpëtuar jetën fëmijëve fatkeq. Vajza e vogël dhe tepër e shkathët mori plagë të rënda në trup, kurse Përparimi humbi njërin krah, katër gishtrinj të dorës së djathtë dhe njërin sy. Të nesërmen  në shkollën tonë pa filluar mësimi, u zhvillua një mbledhje urgjente me mësuesit e më pas me ne nxënësit në çdo klasë. Më kujtohet se drejtori  i shkollës, nëse  nuk gabohem, ka qenë Hajdar Zaloshnja, që disa vite më vonë u fol se vrau veten, pasi kur ishte drejtor te ne mori pjesë duke shkatërruar një kult fetar. Të paktën kështu u fol. Por shkaku i mbledhjeve ishte sensibilizimi i opinonit për plagosjen e tri nxënësve të shkollës sonë dhe parandalimi për të ardhmen. Në vitin 1967, sipas direktivës së qeverisë së asaj kohe, u hodh parulla “t’u qepemi kodrave dhe maleve e t’i bëjmë pjellore ato si dhe fushat”. Filluan aksionet me lekë  dhe pa lekë për shpyllëzimin  e këtyre vendeve të bukura të natyrës që nuk i zëvendëson dot kurrë dora e njeriut. Gjatë hapjes së tokave të reja u groposën tërë ato municione, të cilat gjenden dhe sot e kësaj dite në çdo ngastër në zona të ndryshme, të cilat në disa raste,  vite më vonë, morën jetë  njerëzish. Ylli Ago me ndihmën e miqve dhe shokëve vuri një sy fallco që nuk ishte zor për ta dalluar nga tjetri. Kurse Përparim Petriti mbas njëzet e ca vjetësh mezi vuri një protezë  kauçuku që më shumë e bezdiste. Të tre  këta fëmijë ishin të shkëlqyer në mesime, që gjithmonë fotografinë e kishin  në tabelë nderi. Përparimi mbaroi shkollën e mesme ekonomike dhe në kohën e monizmit ka punuar në këtë profesion. Pas sistemit  monist, ka formuar shoqatën e të gjymtuarëve të Shqipërisë dhe për pesë vite ka qenë president i saj. Është i martuar  dhe me fëmijë. Zegjine Adili mbaroi shkollën për mjekësi, u martua me të ndjerin Justian Dervishi nga Donofrosa, dhe ky mjek. Sot Zegjineja punon në Presidencë. Ylli Ago pas  vdekjes së prindërve që e kishin birësuar, vajti pranë njerëzve të tij në qytetin e Fierit, ka kryer shkollën e lartë në mjekësinë e përgjithshme.


Është për të ardhur keq se në një zonë kaq të vogël prej pesë fshatrash sa ishim ne, janë gjymtuar dhe këta persona: Luftar Tafa, i gjymtuar në dorën e djathtë dhe i plagosur  lehtë; Faslli Vrapi, Nazif Sula ka humbur  dorën e djathtë; Sulo Bega ka humbur një këmbë. Një djalë nga fshati Kuç ka humbur jetën nga një bombë. Vladimir Kashari në vitin 1989 nga Goriçani Çlirim ka humbur jetën. Bledar Dervishi, po nga ky fshat, në vitin 1993, ka humbur jetën.

Nezir Vrapi

Faqja rinore

Proza poetike

Mos shkelni fort në tokën e Marsit

Mars! Një muaj i brishtë, i thyeshëm e delikat. Gjithmonë ndodh që, kur vishemi me mrekullinë e tij, harrojmë se ç’kemi jetuar dhe hidhemi në një tjetër botë. Tani na shpaloset një tjetër ëndërr për të lexuar. Por ... a e lexojmë ashtu si duhet? Kurrë nuk mund ta lexojmë atë që shkruhet në një liqen lulesh.


Jemi të verbër përballë një bukurie të tillë. Por përtej liqenit arrijmë të shohim në mënyrë të përsosur. Dhe atje tutje zhytemi në një pellg idiotësirash. Dhe, të mahnitur prej kësaj pamjeje, njerëzit ecin për të kapur dhe si somnambul i shkelin dhe papritmas lulet klithin. Më pas dëgjohet një zhurmë flatrash të plagosura që ngrihen ngadalë në një shesh blu, aty ku ëndrra kthehet realitet. Dhe një botë që quhet parajsë i hap derën me mirësjellje. Prandaj thuhet se parajsa është një botë  lulesh mahnitëse. Toka rëndohet nga shirat. Ka ardhur prapë dimri. Një parashutë zbret nga qielli me një letër të shkruar bukur. Ajo hapet dhe lexohet:


“Nuk duhet të shkelnit tokën e Marsit”. 


Një tufë mizash gumëzhijnë dhe formojnë një koncert të zhurmshëm.

Silvana Gjoni

Deti një pulëbardhe i shkon pas...

Atë ditë vështrova detin, ndoshta kurrë s’e kisha bërë këtë. Aty pashë një lojë të çuditshme, një pulëbardhë që luante me detin. Ishte pulëbadha e kujtimit, e cila shtegtonte nga njëri breg te tjetri dhe, teksa prekte ujin, ngrihej menjëherë duke lënë pas një zhurmë të bukur flatrash të lagura. Deti e ndiqte vazhdimisht dhe, kur arritën në breg, pulëbardha e lodhur u ul dhe padashje u shkumos nga dallgët dhe e zemëruar u ngrit në fluturim. Ajo shkoi për t’i kërkuar ndihmë qiellit për t’u pastruar, por... kur e pa që qielli ishte i veshur njësoj si deti, mendoi se do të ishte edhe ai njësoj. Atëherë ajo fluturonte në ajër duke lëshuar kudo lot zemërimi e njëkohësisht kujtimi. U përpoqa t’i kapja dhe në fund me to krijova një koment. Ajo pulëbardhë kishte ardhur për të më kujtuar atë çastt, ndonëse nuk e kisha harruar kurrë. E mbështolla mirë me pëllëmbë dhe e fsheva nën det. Mendoj se kur të shkoj sërish atje, do ta gjej përsëri...

Silvana Gjoni

Deti një pulëbardhe i shkon pas

Tingujt e zemrës që qante  duke kënduar, i dëgjoi vetëm deti, ndaj unë erdha këtu. Jam para tij e pas kam tokën që çdo ditë e më shumë lulëzon  e tërbuar se të mori ty.


Nuk e di në të kujtohet ky vend?! Dije se pamja nuk ka ndryshuar. Pluhuri i padukshëm i kohës nuk ka arritur të fshijë asgjë.


Pemët vazhdojnë t’i pëshpërisin serenata natës. Nata vazhdon t’i dërgojë puthje e përqafime me erën. Rëra po si gjithnjë, e dashuruar pas detit. Tani të dy e dinë që s’kanë  për t’u takuar ndonjëherë ndaj rëra vazhdon t’i shkruajë letra detit. Vetëm të  mund të shihje  se me sa padurim e kujdes i merr ai mesazhet e shkruara buzë rërës. Të  dy janë të lumtur e nuk janë plakur fare. Ndonjëherë detit i del  ndonjë thinjë që ia rrëmben rëra për të mos ia kthyer më.


Shkëmbinjtë fisnikë rrinë ende si gardianë heroikë për të mbrojtur sekretet e zemrave të mbytyra në det. Pulëbardhat shoqërojnë shkëmbinjtë. Ato vazhdojnë të ruajnë qiellin për të mos u zbuluar sekretet e shpirtrave që enden të humbur në erë.


Dielli ende zihet me detin para se të largohet. Gjithnjë ikën i merakosur, me flokët e përflakur nga zemërimi. Unë vazhdoj të jem këtu duke kërkuar pak nga ty. Nuk të gjeta, ndaj jam e detyruar të kthehem në tokë. Do kthehem se nuk kam ç’të bëj.


Kujtimi yt më përndjek çdo çast ashtu si deti që kësaj pulëbardhe po i shkon pas.

Jonida Dollani
Koha rrjedh...
Kam rendur për gjashtëmbëdhjetë vjet në këtë jetë dhe përsëri vazhdoj të rend drejt saj. Të rend drejt një infiniti të panjohur. Çdo sekondë që kalon, është më e shtrenjta se floriri apo diamanti. Mendimet më fluturojnë për të thurur ëndrrat, të cilat sikur shkojnë drejt plus infinitit. Sa shumë kam ëndërruar dhe sa shumë ëndrra janë akoma në baulet e kyçura të zemrës. Gjë e pashmangshme, sepse koha rrjedh..., apo rrjedh si një lumë i pafund.


Askush deri më sot s’ka mundur të kthehet mbrapa në kohë, sepse s’të lejon rrjedha e lumit. E vetmja gjë që kemi dëgjuar nga prindërit tanë është: “Ah, sikur të isha dhe një herë fëmijë!” 


Sa shumë herë e pyesja veten se pse shpreheshin kështu, por vetëm sot arrij ta gjej përgjigjen dhe përsëri them. Sikur të isha edhe një herë fëmijë, të isha në botën  e tyre fëmijërore, të bukur, në botën  e përrallave!... Por, papritur, në mendjen time perceptoj emocione që rrahin fort për të nesërmen, ankthe, trishtime, gëzime, të gjitha të shkrira në një eufori gati absolute. Koha rrjedh... dhe unë bashkë me të përfshihem në rrjedhën e saj monotone... E pashmangshme. Kjo është jeta. Të ndalësh kohën është njësoj sikur të pretendosh të lahesh dy herë në të njëjtin lumë.

Esmeralda Cenolli
Deti, një pulëbardhe 

i shkon pas

Na ishte njëherë...


Në një mesnatë të brishtë në bregun e detit endej një shpirt i tretur nga pakujdesia e mjedisit rrethues. I ulur në breg ai nisi një bisedë me detin, që me madhështi i përkulte dallgët afër tij.


Ndoshta ai kishte arritur të kuptonte brengën e këtij shpirti të harruar dhe me kast ai i zbuste dallgët në këmbët e tij. Kjo për shpirtin sinjifikonte shumë, sepse ai kishte kërkuar mes njerëzve  një bashkëbisedues të vëmendshëm dhe e gjeti aty, në breg të detit. Shpirti vazhdonte të ndërtonte kështjella rëre dhe dallgë si për të konfirmuar praninë e tyre të përhershme, ia prishnin me një ngritje të lehtë dhe tërhiqeshin me finesën e një balerine. Kjo lojë e mistershme vazhdoi gjatë. Mesnata zgjaste e zgjaste në pambarim, u tregua bujare, por edhe kureshtare për të parë mrekullinë që deti i kishte rrëfyer. Dallgët së shpejti filluan të lëviznin më me vrull dhe e ngritën shpirtin pezull sipër tyre. Me një lëvizje magjike ato i dhuruan një jetë të dytë, më të këndshme e më pak monotone. Ato e shndërruan në një pulëbardhë. Rëra e fundit të detit i dhuroi një trup, sytë iu bënë dy margaritarë, ndërsa bardhësinë e dlirësinë ia dhuroi shkuma e valëve. Ky peizazh u shndërrua  në një teatër me spektatorët e vetëm hënën dhe yjet. Në agimin e mëngjesit pulëbardha misterioze nisi fluturimin dhe deti ndjek me kënaqësi e krenari krijesën e tij të pastër. Me kaq mbaron kjo magji. Ju do të thoni, si e mora vesh këtë sekret?! Në një mesnatë të këtillë ua rrëmbeva hënës dhe yjeve sekretin te pëshpërisnin.

Kamela Veliaj
Mos vallë jam i rritur?
Jeta, një fjalë që mbart emocione, gëzime, hidhërime, mbart fatin lozonjar, që herë pas here na rezervon surpriza të shumta. E kështu nis jeta e njeriut, plot  shpresë, lumturi, dashuri... Kërkon e kërkon pafundësisht, mundohemi të gjejmë të bukurën fisnike. Ëndërrojmë sikur të mos ekzistonte dhimbja, trishtimi, urrejtja, zhgënjimi..., sikur të mos ekzistonte vdekja. Ajo që ndërpret ëndrrat, shpresat..., ajo që kthen jetën e një njeriu në asgjë në hiç. Të gjitha këto më bëjnë të reflektoj e të jem në një dilemë të madhe. Gjithë këto mendime trazovaçe që hutojnë... Sa e çuditshme, habitem me veten time! Dikur, jo shumë kohë më parë, mendoja se si do të kaloja ditën dhe vrisja mendjen për lagjen më argëtuese, ndërsa tani... hëm, tani çdo gjë është ndryshe. Tani mendjen ma turbullojnë  vetëm planet për të ardhmen, dëshira për të realizuar ëndrrat e mia. Tani kam filluar t’i perceptoj gjërat ndryshe, ta shikoj jetën me një tjetër sy. Të zbuloj çdo ditë shijet e jetës... Pyes veten: Mos vallë jam i rritur?

 Ermal Serdari
Familja e muzikantëve Sharavolli

Të shkruash për familjen e muzikantëve Sharavolli jo vetëm që është në nderin tim si bashkëqytetar, por ajo që është e rëndësishme, i bën nder artit dhe kulturës së qytetit tonë, Beratit.

Ishte fillim vjeshte e vitit 1999 kur mora  takim me Abedinin, gajdexhiun e talentuar. Takimi  u bë në punishten e tij (në kovaçanë), të cilën e ka ngritur brenda shtëpisë. Pritja m’u bë shumë e përzemërt, aq më tepër që e njihnim njëri-tjetërin si beratas.


Pasi i shpjegova qëllimin e vizitës që i kisha vajtur, ai më thotë: “Mendoj të hyjmë në shtëpi, atje mund të flasim lirisht”. 


Mendova që bisedën ta bënim aty ku ishim në Kovaçanë për të mos ndërprerë dhe punën e tij. Kështu u bë. Ai punonte dhe duke u menduar, i matur siç ishte, më fliste për jetën dhe veprimtarinë e tij dhe të familjes. Unë mbaja shënime dhe herë -herë e ndërprisja.


Historikisht, në disa breza, familja Sharavolli njihet për dy drejtime. E para, si familje specialistësh, koveçër të zotë. E dyta, si një familje muzikantësh me talent. Të dyja këto drejtime janë të lidhura midis tyre me një nyje të pandara nga njëra-tjetra. Sepse është geni (gjaku) që i bashkon.
Shahin Sharavolli

Shahin Sharavolli, babai i Et’hem Sharavollit, gjyshi i Abedini dhe stërgjysh i fëmijëve të tij, lindi më 1881 dhe vdiq më 1938. Dimë që Shahini ka qenë një mjeshtër i madh në punimet e hekurit në kudhër. Sot e trashëgon nipi i tij Abedini me fëmijët. Duhet thënë që krahas mjeshtërisë së kovaçit, që në moshë të vogël, te Shahini lindi dëshira për ta mësuar veglën muzikore, “gajdën”. (Vegla muzikore e quajtur gajdë ndërtohet me lëkurë keci. Në pjesët e këmbëve, njëra përdoret për fryrjen e gajdës, tjetra e ka vendin që nxjerr melodinë e isos, një melodi karakteristike, dhe në tjetrin është vendosur një tub prej druri në formë fyelli me vrima, ku gajdexhiu i bie me gishtërinjtë e të dy duarve). 


Njerëzit që i binin kësaj vegle ishin të pakët. Shahini pati rast të njohë  nga afër gajdexhi Elmazin që ishte nga një fshat pranë qytetit. Me ndihmën e Elmazit dhe me përpjekjen e tij, Shahini ndërtoi gajdën dhe e mësoi atë. Koha kalonte dhe Shahini sa vinte dhe formohej si gajdexhi. Ai u bë një specialist i mirë si në ndërtimin e gajdes, po kështu dhe në interpretimin e këngëve popullore. Ai ishte i pëlqyer për bashkëqytetarët, dhe merrte pjesë nëpër dasma e shumë gëzime familjare. Shahini, melodinë e ëmbël të kësaj vegle, ia transmetoi djalit të tij, Et’hem Sharavollit.

Et’hem Sharavolli

Et’hem Sharavolli, lindi më 1916 në lagjen Vakëf. Vdiq në vitin 1985. Ka filluar aktivitetin e tij artistik si këngëtar që në moshën 8-vjeçare. Zëri i tij dallohej për ngrohtësinë dhe ëmbëlsin,ë ndaj dhe pëlqehej shumë. Gajden ia mësoi i ati që në moshë të vogël. Kur arriti në moshën pesëmbëdhjetvjeç, mësoi të interpretojë me gajde këngë e valle popullore beratase. Koha ishte e tillë që talentin e tij ta shfaqte në dasma e gëzime familjare, si dhe në festa të ndryshme që organizoheshin. Por, siç kemi thënë dhe më lart, traditë e kësaj familjeje ishte dhe mjeshtëria e kovaçit.

Abedin Sharavolli

Abedin Sharavolli, djali i Et’hemit, lindi në lagjen Vakëf më 4 shkurt 1935. Edhe Abedini qysh në moshën 8 vjeç fillon aktivitetin e tij si muzikant. Mësoi t’i binte defit dhe të shoqërojë të atin në dasma dhe  gëzime familjare. Si rezultat i pasionit, vullnetit si dhe punën këmbëngulëse të të atit, Et’hemit, arriti që në moshën 12 vjeç të mësojë gajdën.


Në vitin 1954, dirigjenti i pallatit të kulturës, sot qendra kulturore, Nexhmedin Doko, e thërret dhe dëgjon interpretimin e disa këngëve popullore me gajdë.


Interpretimi i Abedinit këtij dirigjenti i pëlqeu dhe kështu ai u bë anëtar amator i kësaj qendre kulturore.


Dirigjent Doko punoi nga afër me Abedinin duke i mësuar disa këngë popullore, të cilat interpretoheshin me shumë sukses. 


Abedini shprehet: “Dirigjent Nexhmedini, ishte shumë i qetë. Kishte një fytyrë  të ëmbël njerëzore, i qeshur dhe shumë i dashur. Më mbante afër, më mësonte, kisha kënaqësi të punoja me të. 


Në ato vite, -vazhdonte të tregonte Abedini, -jepnim shfaqje dy herë në javë. Më kujtohet gjatë interpretimit tim, artdashësit, nga që e pëlqenin shumë këngën popullore me gajdë, më kthenin dy herë duke thërritur pandërprerje biz. Kam patur sukses”.


Abedini ka interpretuar në pallatin e kulturës vite me radhë deri në vitin 1984.  Krahas kësaj  e thërrisnin në dasma e gëzime familjare, ku shoqërohej me def nga vëllai i tij Lalake Sharavolli. Gajda si vegël muzikore ka bukurinë e vet dhe shoqërohet vetëm me def.


Abedini ka shoqëruar mjaft këngëtarë popullorë, si Anifenë, të bijën e Sabri Veshos, mjeshtrit të llahutës dhe violinës, ka punuar dhe me ansamblin e ushtrisë në Tiranë.


Abedini është aktivizuar në disa ndërmarrje, ka marrë pjesë në festivalet folklorike të vitit 1956 në Tiranë, në festivalin e vitit 1968, të vitit 1994, 2004 si dhe në mjaft koncerte popullore.


Abedini ka qenë i aktivizuar dhe në pallatin e kulturës “Tekstilisti” që nga viti 1964, nga ruan mbresa të pashlyera të aktiviteteve me plot sukses. Sa herë e thërrisnin Abedinin, ishte shumë i gatshëm. Për artin e linte kovaçanën. E kishte në shpirt, mezi i priste këto çaste. Ai dhe sot inçizohet për interpetim të mirë.


Duke qenë në traditën e familjes kudhra dhe muzika, kjo vazhdon t’u transmetohet brezave të kësaj  familjeje. Kështu, dy djemtë e Abedin Sharavollit janë muzikantë. Një nga këta djem. Rezart Sharavolli, është klarinetist dhe saksifonist. Ndërsa, Artan Sharavolli është interpretues i mirë në def. Djali i Bezatit, Armando Sharavolli, nipi i Abedinit, e ka pasion rënien e gajdës. Me ndihmën dhe përkujdesjen e gjyshit të tij, Abedinit, po vazhdon të mësojë gajdën. Sot është 12 vjeç. Por dëshira e tij është dhe klarineta. 


Po kështu dhe djali i Artanit, nipi  Martin Sharavolli, është në moshën 5 vjeç, ka dëshirë të mësojë gajdën.


Në këtë kovaçanë ku skuqet e punohet metali në kudhër nga goditja e vares dhe e çekiçit, tingujt e krijuar prej tyre ndërtojnë një ansambël melodish që do të kujtojnë brezat e familjes Sharavolli, që artin e interpretimit të muzikës popullore ta vazhdojnë përjetë.

Stavri Bobo

Deshifrimi i një mbishkrimi

Fragmente nga novela 

“Fjala e pathënë e një murane”

Zyrën  e gjeta  të zymtë.  Me një erë mbytëse. Mbetur nga afshet e natës së vetëtimave. 

Hapa dritaren për ta ajrosur.

Mbi tavolinë më tërhoqi vëmendjen një letër, e vendosur ashtu si pa kujdes, por me një vështrim të hapur, tepër kërcënues. 

Kishte përfundi një firmë të spërdredhur, si të ishte një nga ata gjarpërinjtë e mbetur ende gjallë, që rrinte në pritje të atij kafshimi vdekjeprurës, dhe një njollë vule vendosur përkrah si për të më kujtuar rëndësinë e saj.

Ishte një paralajmërim i hapur. 

E prisja. 

Kisha disa ditë që e prisja! Isha vonuar  në zbatimin e një urdhëri. 

Duhej të kisha dorëzuar me kohë themelet e një kumtimi  që kisha për të mbajtur në sesionin e përvitshëm të pragfestave.


S’ishte një harresë prej meje. As një pakujdesi. Kisha mbetur në udhëkryq. Më duhej t’i bëja ballë një gjendjeje ankthi që më krijonin gjithmonë këto sesione. Të padëshiruara dhe disi të pakuptimta. Për të mos thënë të panevojshme.


Mbeta i harruar në at mëdyshje, pa vendosur ende nëse duhej të ulesha dhe ta ndërtoja atë ngrehinë që nuk ia kisha hapur ende themelet.

*

Në kafenenë e Breglumit sa kishte filluar zënka politike e çdoditshme. 

S’i gjeta të udhës ato rrëpira. Mendja më bridhte në zgafellat e legjendës. 

S’ma pranuan memecërinë e atij shkëmbi. Ishin të Breglumit. Gjuha e lumit u kishte rënë për pjesë.


“Dua të mësoj gjuhën e shkëmbit,- ndoqa udhën e arsyetimit tim.-  S’është keq ta bëjmë të flasë. Lumi i lë në rrjedhë ç’sheh e ç’dëgjon. Shkëmbi i ruan. Ia vlen t’ia njohim, sidomos në ditët e kësaj stine të re, këto të fshehta. Më tundon qenia e muranës. E vlerësoj një objekt të shenjtë. Se na mban gjallë një kumt  që  na përcillet në shekuj. Ky kumt na duhet. E kërkon koha.”

 “Ti bën  mirë që ke dalë në këtë udhë,- e mori fjalën më i moshuari midis  tyre.- Jo më kot, shumë shekuj më vonë, në  vendndodhjen e ngjarjeve të legjendës, u ngrit Kisha e Virgjëreshës. Ndodhi në ditët tona edhe gjëma e gjarpërinjve… 

Mos synon t’i kthesh madhështinë e vlerën e dikurshme këtij vendi? Apo këtu gjen mundësinë e shpjegimit të legjendës? 

Sido që ta kesh synimin, shpjegimin duhet ta ngresh në kufijtë e simboleve. Dhe këto simbole janë të pranishme. Malet janë simbole të dy fiseve të një gjaku, që kanë qenë të ngulur në lindje dhe në perëndim të kodrës, ku u ngrit më pas Qyteti ynë i Gurtë. Lakmia për ta zotëruar, me çdo  sakrificë, këtë vendndodhje, duhet të vlerësohet prej teje burim i konfliktit, që mbeti në legjendë. 

Dhe jo vetëm në legjendë! “


 Kjo bisedë mbeti e ndërprerë këtu me largimin tim. Po nuk qëndroi e mbyllur brenda synorit ku lindi.

Mori të ikur. 

Trokiti shtëpi më shtëpi.  

Ndoqi rrugicat me kalldrëm. 

U përzie me blerës në tregtore. 

U thur  e u shthur si lëmshi nëpër duart e plakave të lodhura nga jeta.
Gjarpërinjtë u kishin qenë të pranishëm që nga legjenda. 

Si pjesë e jetës.
Njohja e bëmave  të  tyre  ishte  mënyra  më e mirë për  t’ua zbuluar zgafellat e për t’ua luftuar shumësinë.


*

Vapa më zuri pranë Urës së Gurtë. 

U ktheva për t’u freskuar në Çezmën e Kishës së Virgjëreshës. 

Një zë, disi i largët, i zvargur, i paemër, më  nxori nga përhumbja e asaj vape. Ishte një burrë i shtyrë në moshë, që e ndiqte nga pas një djalë i fuqishëm (ndoshta i nipi), me një gur varri ndër duar.

U ulëm në shkallaren në krah të kishës.

“Të çudit ardhja ime nëpër këtë vapë. 

Po ja që vendosa dhe erdha. 

Se na bashkon, në një farë mënyre, puna e njëjtë që kryejmë. 

Edhe unë gërmoj. 

Nëpër murana. 

Po murana, ku kërkon ti, është tjetër gjë. Është e pakufi, e pacak. Është një mal i tërë. S’mund ta gjesh zemrën e saj. Dhe as që ia vlen një  çmurim i tillë. 

Le ta gjykojmë pak më ndryshe çështjen.

Pse të mos themi,  për shembull, se zemra e  kësaj murane ndodhet në themelet e kësaj  kishe?…  

Me traditën e vjetër  të besimit kjo kishë nuk ka lidhje. Po vend i shenjtë është. Historinë  e një virgjëreshe  përjetëson. 

Edhe vajza e legjendës sonë një virgjëreshë ishte. Deshën t’ia rrëmbenin dashurinë. Një dashuri që nuk e kishte premtuar. Prandaj dhe nuk arritën ta zotëronin. 

E rëndësishme për ne është të na bëhet e njohur ajo që u mbart. Sa dritë ka hedhur legjenda mbi rrugën tonë. Ç’na premton për të ardhmen. Apo s’është kështu?… 

Po të qëndrojmë në këto të vërteta, puna lehtësohet disi. 

Por le ta shtyjmë më tej mendimin.

Si vendndodhje të muranës mund të marrim, pa mëdyshje, edhe këtë kishë. Po mund të marrim edhe truallin e xhamisë së  prishur, që kemi këtu pranë. Ku sapo gjeta këtë gur varri.”


E pashë atë gur varri si mund të shihet me rrëqethje një zgafellë gjarpri. 

Gurgdhendësi, me mjeshtëri, kishte ditur t’ia jepte atë formë që ta ushqente një mendim të tillë.


“E marr me mend në ç’shteg të nxori ky gur varri. E mbart në të vërtet dukshëm hijen e një gjarpri. Të shprehur  e ke edhe vdekjen që solli kafshimi  i tij  i pamëshirshëm. 

Duhet ta mësosh të vërtetën që fshihet brenda tij. 

Unë nuk jam në gjendje ta shpjegoj saktësisht. Se me të dëgjuar e kam. Më  mirë  merr  një  takim  me deshifruesin  e njohur të këtyre mbishkrimeve. 

Ajo që do të mësosh, ke për ta parë, e ruan një lidhje me kërkimet e tua. Këto lidhje, për mua, janë tepër të dallueshme. Prandaj erdha dhe ta solla nëpër këtë vapë të hidhur që mbart edhe shijen e helmit të atyre gjarpërinjve që rrinin fshehur nëpër zgafellat e kësaj kodre.”


*
Deshifruesin e prita në kafenenë e Lagjen së Përtejlumit. 

Pranë Urë së Gurtë. 

Mirëmbante rrugën që gjarpëronte në të përpjetën e Malit të Thatë. Vuante ndëshkimin e kohës.


E mirëpriti atë takim. 

Në fillim piu kafenë e paspunës. Për të hequr disi atë lodhje të  mundimeve të asaj dite. Më pas nuk këmbeu ndonjë fjalë tjetër.  

Hyri në botën e hetimit të atij gur varri. 

Për ta detyruar të fliste në gjuhën e së fshehtës që ruante.

E ndiqnim në heshtje: unë dhe ai, gjarpri, pjesëmarrësi  në  atë krim, që rrinte fshehur pas hijes së tij. Ajo heshtje e mundonte. Se e mundonte detyra që i kishte mbetur e pakryer.


Nuk iu durua. 

Nisi të më pëshpëriste:

“Më kot u shqetësove. Ajo që duhej të zhbëja, po ribëhet.”

“E shihja shumë të vështirë punën. Ishin të rënda gjurmët e prishjes.”



“S’duhej ta kisha lënë në dritë këtë dokument të  krimit. Por s’munda ta zhdukja. 

Në një natë të errët… 

Pa hënë… 

Dikush e hoqi nga vendi dhe e groposi diku… 

Në një vend të paditur. 

Të kishte të bënte kjo me gurgdhendësin?…

Vepër e tij u quajt. Edhe pse mbeti e pazbuluar. 

E vazhdova nën tokë, atë që s’munda ta kryeja mbi tokë, pasi e gjeta këtë gur varri pas shumë kërkimesh. Por nuk arrita, siç e sheh,  ta kryeja këtë punë deri në fund. Ai gur ishte zgjedhur i fortë. Për t’iu ruajtur së keqes. Gurgdhendësi e kishte parandierë këtë… 

Ja, shikoje!… 

Si po i ndjek me dorë dhëmbëzat që kanë lënë kafshimet e mia! Si po e ndërton shkronjë pas  shkronje e fjalë  pas fjale  këtë  tekst  të palexueshëm! Si të kishte qenë vetë mjeshtri gurgdhendës!… 

Të erdhi koha  t’ia dëgjosh fjalën. Ndiqe!…”


“Në këtë Qytet të Gurtë…,- e nisi fjalën deshifruesi, pas një heshtjeje që mbartte dhimbjen e asaj që do të rrëfente,-  dikur…,  ka jetuar me nënën, e vetme, një vajzë me një bukuri që s’mund të rrëfehet. 

E njoh mirë historinë e saj të dhimbshme. Pa e ditur qenien e këtij gur varri. 

Kur e kaloi pragun e miturisë, nuk ia panë më bukurinë. As dielli. As hëna. Vetëm yjet ia shihnin. Me  ata  kuvendonte. Ndoshta u kërkonte ndonjë fjalëz për të atin, që i kishte mbetur  larg, diku,  në  humbëtirat  e luftërave. 

Një gjarpër-hije, një natë, na e paskësh parë. Nuk dihet sesi. Dhe na ia paskësh bërë të ditur këtë zbulim komandantit të tij. 

Këtij të huaji na i qenkësh ndezur dëshira për t’ia zotëruar bukurinë. 

Me këtë synim ai dërgoi si shkues atë, gjarprin-hije.  

 Shkuesi u premtoi shumë dhurata. 

 E ëma e shihte në sy. Dhe heshtte. Ajo heshtje e tërboi. Në fund përdori dhunën. Vajza e pa veten buzë greminës. 

Përballë, në atë ndeshje, pati nënën.  

Pas shpinës, hijen e atij gjarpri dhe ata, shpatarët e atij komandanti kobzi. 

Nënë e bijë e çmuan rrezikun. 

Hapën krahët dhe u turrën drejt njëra-tjetrës. Për të gjetur shpëtimin. Për ta mbrojtur veten. 

Dhe mbetën të përqafuara. 

Përjetësisht të përqafuara. 

Edhe në varr ashtu i lanë.  

Ajo  bukuri  nuk mund të prekej nga një i huaj. 

Dhe nuk u prek. 

Nuk arriti të bëhej nuse. 

Si vajza e legjendës nuk arriti të dhuronte dashuri.

Mbeti pjesë e legjendës… E legjendës së këtij qyteti…”
Ai gjarpër-hije, që ma kishte errësuar shikimin deri në ato çaste, mori të ikur zvarrë-zvarrë për nga zgafella e tij e fshehtë. 

Mbi tavolinë mbeti ai gur varri dhe deshifrimi i atij mbishkrimi.

Simoni sportist, gjyqtar, veprimtar i sportit

Në vitet e para të çlirimit të vendit, të rinjtë beratas, të mallëngjyer për fizkulturë e sport, filluan të aktivizohen në veprimtari të ndryshme sportive, megjithë kushtet e vështira që kishte në ato vite.


Simon Syko, adoleshenti i lagjes Vakëf, i hyri rrugës së alpinizmit, i nxitur nga dy shokët më të rritur të lagjes, Vangjel Melëngu e Petraq Kule.


Në bisedë me Simonin, ai më tha se ruante kujtime e mbresa të shumta për ngjitjet alpinistike kombëtare e vendore, dimërore e verore, për vështirësitë, arritjet në pushtimin dhe emërimin  e lartësive, për aftësitë e drejtuesve të ngjitjeve, të mjeshtrave Kule e Melëngu, për shoqërinë e ngrohtë, për humorin e këndshëm alpinistik.


-Do të tregoj për ngjitjen në Tomor në vitin 1949,- më thotë Simoni. -Grupin e drejtonte profesor doktor Minella Kapo. Pranë tij qëndronin dy shokët e mi, Petraqi dhe Vangjeli, që shquheshin në atë vit. Në Tomor pushtuam një lartësi dhe e emëruam  “Çuka Partizani”. Shkruam emrat e alpinistëve  në një fletore dhe e vendosëm në një shishe, të cilën e vumë në një gropë, pranë pllakës së gurtë ku shkruhej “Çuka Partizani”, 1949. Po të tregoj edhe një tjetër ngjarje, -vazhdoi Simoni. -Ishte viti 1963,  ditë të ftohta të muajit shkurt. Nisemi nga Berati. Merrnin pjesë alpinistë nga i gjithë vendi. Lartësinë 2424 e emërojmë maja “11 shkurti”. Aty vendosim pllakën prej mermeri. Ngjitjen e drejtonin mjeshtrat Petraq Kule e Vangjel Melëngu. Në ngjitje nga Berati ishin edhe mjeku Flamur Milova, Manol Bozaxhiu, Polizoi Buda.


Mbas vitit 1965 Simoni u aktivizua si gjyqtar futbolli. Ka gjykuar edhe ndeshje  të rëndësishme të veprimtarive kombëtare, madje, edhe ndërkombëtare. Gjatë periudhës që ka gjykuar jam njohur me disa  vlerësime që i kanë bërë gjyqtarit Simon  Syko. Ja se si është shprehur ish-kryetari i Federatës Shqiptare të Futbollit Manol Bozaxhiu. Simoni gjithmonë i ka gjykuar ndeshjet me nivel dhe korrektësi e kjo ka bërë që të mos na hapen probleme në federatë, madje, shpesh klubet sportive para ndeshjeve na bënin kërkesë që ndeshjen ta drejtonte Simoni. Loro Boriçi, trajner i ekipit kombëtar të Kinës për të rinj, mbas takimit të luajtur në Berat: “Tomori”- “Kina” të rinj, në darkën e shtruar mbas ndeshjes, bëri këtë vlerësim: “Në bukurinë që pati ndeshja, ndikoi edhe bilbili i shokut Simon. Ai binte ku duhej. Ky djalë ekipin e “Partizanit” e ka mbajtur disa herë pa sjellë probleme.”


Së fundi e pyes Simonin të na tregojë diçka të këndshme dhe jo të këndshme në jetën tuaj si gjyqtar.


Simoni tregon: Në stadiumin “Qemal Stafa”, luante takimi “Tirana”- “Skëndërbeu”. Në pjesën e dytë 3 futbollistë korçarë më vështirësuan gjykimin me protesta të kota, presione të kota dhe vonesa loje. Pra, ishte një tabllo jo e këndshme që unë e pata të vështirë. Por, kur përfundoi loja tablloja ishte ndryshe, pasi  futbollistët, që më sollën telashe gjatë lojës, edhe pse kishin pësuar humbje, erdhën dhe më përshëndetën për gjykimin.


Simoni krahas aktivizimit në këto dy sporte, ishte edhe një veprimtar aktiv i dalluar që jepte kontribute në pjesëmarrjen e të rinjve dhe e të rejave të qendrës së punës ku Simoni ishte edhe kreytar i këshillit sportiv.

Humor sportiv


Ashtu si në çdo fushë të jetës edhe jeta sportive është e pasur me humor. Humori është i krijuar  në formë të barcaletave dhe gazmoreve, por ka edhe të jetuar.


Do të tregoj një humor sportiv të jetuar, që e kam parë në takimin e luajtur në Berat midis “Tomorit” e “Teutës” në vitin 1982.


Kovaçi ishte në kulmin e shkëlqimit. Trajneri i ekipit të “Teutës” kishte zgjedhur një mbrojtës për ta bërë zap. Gjatë lojës ngado që shkonte Kovaçi, pranë kishte mbrojtësin. Kovaçi pati problem në këpucë, shkoi pranë vijës anësore dhe kërkoi ndihmë nga tifozët për të rregulluar këpucën. Ndërkohë që loja vazhdonte e Kovaçi ulur merrej me rregullimin  e këpucës, mbrojtësi qëndronte në këmbë e nuk largohej. Kovaçi, i bezdisur nga kjo, i thotë: “O po largohu sa të rregulloj këpucën!”


Tifozëve nuk u shpëtoi pa e kapur këtë tablo. Më vonë Kovaçi u njoftua të largohet, jo sepse mbrojtësi e kishte bllokuar. Ndërkohë që Kovaçi po largohej, mbrojtësi i shkonte prapa pa ditur që Kovaçi po largohej nga loja. Kur Kovaçi erdhi pranë flamurit të këndit e prapa kishte mbrojtësin i thotë: “O po ik, se unë po largohem nga loja!” Tifozëria  shpërtheu nga ky humor i këndshëm.

Kartolina nga Kina

Erida Skufi pingpongistja e “Tomorit” kur u kthye nga Kina, ku u zhvillua Kampionati Botëror i Pingpongut, solli edhe disa kartolina.


Në këtë kartolinë (fotomontazh), është fiksuar Erida, vajza e trajnerit Xhoxhi Skufi, që u vlerësua për talentin dhe të ardhmen e saj. Kampionati Botëror ku morën pjesë mjeshtrat më të mëdhenj të botës ishte për Eridën një përvojë me shumë vlera.

